
समाजवादी समाज के प्रथम संस्थापक-लेनिन
*******

काफी समय हो गया था मां से मिले लेनिन को और मां भी अपने बेटे को देखने के लिए रूस छोड़ कर स्टाक होम आ गयी थी। पचहत्तर वर्ष की आयु थी उस समय निर्वासित लेनिन की। मां ने पुत्र की ओर स्नेह दृष्टि से देखा और पुत्र ने मां की ओर श्रद्धा तथा प्रेम से। उस समय लेनिन क्रान्तिकारी नेता के रूप में प्रसिद्ध हो चुके थे। देश-विदेश के साम्यवादी संगठनों में उनका नाम बड़े आदर से लिया जाता था। स्टाक होम में मां ने जब अपने बेटे को पार्टी की एक बैठक में बोलते देखा तो कह उठी—‘तू तो बड़ा अच्छा बोलने वाला हो गया है रे।’

लेनिन इसके उत्तर में क्या कहें। मां को न तो अपने लाड़ले से कोई शिकवा था और न शिकायत कभी उन्होंने जबान पर ये शब्द नहीं लाये कि वकालत का अच्छा खासा पेशा छोड़ तक तूने यह कैसा रास्ता अपनाया कि खानाबदोशों की तरह यहां से वहां भागना पड़ता है।
कुछ दिनों वृद्ध माता लेनिन के साथ रही और फिर जहाज से वापस लौट गयी लेकिन लेनिन को पहुंचाने के लिए जहाज तक जाना भी मुश्किल हो गया क्योंकि गिरफ्तारी का डर था अतः घाट तक ही पहुंचाकर वे आ गये। मां ने भी परिस्थितियों को देखा और अपने लाड़ले को चलते समय आखिरी बार चूमा। लेकिन जब अपनी मां को विदाकर रहे थे तो उनकी आंखों से आंसू लुढ़क पड़े थे। इसलिए कि उन्हें लगा शायद फिर दुबारा मां के दर्शन हो पायें या न हो पायें। क्योंकि एक तो पचहत्तर वर्ष की अवस्था में चल रही थी और दूसरे पता नहीं था कि कब वे स्वदेश लौट सकेंगे।
सचमुच ही यह आखिरी मुलाकात सिद्ध हुई। 1910 की इस भेंट के छह वर्ष बाद लेनिन की वृद्धा मां चल बसी और जब लेनिन रूस लौटे तो उनकी मां को मरे एक वर्ष से भी अधिक समय हो चुका था। रूस की पहली क्रान्ति असफल हो जाने के बाद दूसरी क्रान्ति का सरंजाम जुटाने के लिए इस प्रकार की न जाने कितनी मानसिक पीड़ाएं झेलनी पड़ी थी और उन्होंने सभी कष्टों को अपनी क्रुप्सकाया के साथ प्रसन्नता पूर्वक सहा था। वे जानते थे इस मार्ग का वरण करते समय कि यह मार्ग कांटों और बाधाओं से भरा पड़ा है फिर भी उन्होंने इस मार्ग को प्रसन्नता पूर्वक चुना अपने लिए नहीं समाज के लिए, कोटि-कोटि उस जन समुदाय के लिए जो शोषण और उत्पीड़न की आग में जल रहा था। अपने हेतु इसलिए नहीं कि उनका अपना जीवन तो आदि से अन्त तक एक दम साधारण स्तर का था। सफल क्रान्ति के बाद जब सोवियत सरकार बनी तो उसका प्रधान चुने जाने के बावजूद भी उन्होंने अपनी आवश्यकतायें एक दम अनिवार्य तरह की ही रखी। न उन्हें भोजन पर अधिक खर्च करना आता था और न वस्त्रों पर। वे भोजन पर जरूरत भर ही खर्च करते और कपड़े भी सीधे सादे ही पहनते। राष्ट्राध्यक्ष होने से पहले इधर उधर भागते रह कर भी और राष्ट्राध्यक्ष होने के बाद भी। सोवियत रूस जिसकी गणना आज विश्व की दो महाशक्ति सम्पन्न राष्ट्रों में की जाती है उसकी आधारशिला लेनिन ने ही रख थी और व्यवस्था का श्री गणेश भी जिसके परिणाम स्वरूप वह आज इस शिखर पर पहुंच सका है।
लेनिन का असली नाम ब्लादीमार इल्यीच उल्पानोव था परन्तु आगे चलकर उन्हें अपना नाम कई बार बदलना पड़ा पर लेनिन का नाम ही उनके व्यक्तित्व से इस प्रकार जुड़ा कि फिर अलग न हुआ। उनका जन्म वोल्गानदी के किनारे सिम्बोर्स्क नगर में 10 अप्रैल 1870 ई. को हुआ था। परिवार अच्छा सम्पन्न और उससे भी ज्यादा प्रतिष्ठित वर्ग का था। उनके पिता शिक्षा विभाग के डायरेक्टर थे और माता एक डॉक्टर की पुत्री। मां की साहित्य और संगीत में विशेष रुचि थी। मां से साहित्य प्रेम तथा पिता से पुरुषार्थी और लगनशील व्यक्तित्व लेनिन को विरासत में मिले थे। उनके पिता इल्या निकोलाये विच उल्यानोंव यद्यपि स्कूलों के डायरेक्टर थे परन्तु उनका बचपन बड़ी दैन्य और अभाव ग्रस्त परिस्थितियों में गुजरा था मेहनत और लगन के बल पर उन्होंने उच्च शिक्षा प्राप्त की और अध्यापक बने। अध्यापक के पद से भी इन्हीं गुणों के आधार पर वे क्रमशः प्रधान अध्यापक इंस्पेक्टर आदि होते हुए डायरेक्टर के पद पर पहुंचे थे।
लेनिन को क्रांतिकारी बनाने में उनके अंग्रेज अलेक्सन्द्र का बड़ा हाथ रहा। लेनिन के ऊपर रूप की तत्कालीन विषम परिस्थितियों तथा प्रगतिशील साहित्य का प्रभाव तो पड़ा ही पर उसे दिशा दी थी अलेक्सन्द्र ने। अनेकसान्द्र पीटर्स वर्ग विश्वविद्यालय का विचारशील छात्र था। जिस विषय का वे अध्ययन कर रहे थे उसमें उज्ज्वल भविष्य की पूरी सम्भावना थी परन्तु देश और देश की बहु संख्यक जनता के हितों को साधने में स्वयं को प्रवृक्त करना भी उन्होंने अपना लक्ष्य माना और जारशाही को उखाड़ फेंकने के लिए क्रांतिकारी बनना ही अधिक श्रेयस्कर समझा। लेनिन को भी उन्होंने इसी मार्ग पर चलने की प्रेरणा दी और क्रान्तिकारी साहित्य पढ़ाया।
सन् 1886-87 में लेनिन के परिवार पर दो भयानक विपत्तियां आयीं। पहले वर्ष तो उनके पिता का अचानक देहान्त हो गया—ऐसी परिस्थितियों में बड़े भाई का सहारा था लेकिन अलेक्सान्द्र को भी उनकी क्रान्तिकारी प्रवृत्तियों के कारण सरकार ने गिरफ्तार कर लिया। अलेक्सान्द्र पर जार की हत्या के षड्यन्त्र में सम्मिलित होने का अभियोग लगा और इसके दण्ड स्वरूप मिली उन्हें बिना सफाई का मौका दिये फांसी की सजा। लेनिन तथा उनकी मां अपने पिता की मृत्यु का गम भुला भी ना पाये थे कि भाई को पुत्र को शहीद हो जाना पड़ा। लेनिन पर पिता की मृत्यु से अधिक भाई के मृत्यु दण्ड का अधिक प्रभाव हुआ। अब तक जार शाही की अव्यवस्था और उत्पीड़न का उन्हें दूर से ही जायजा मिला था—पहली बार उन्हें अनम्र व्यक्तिगत और पारिवारिक क्षति उठानी पड़ी उस समय लेनिन की आयु 17-18 वर्ष की रही होगी। यौवन में प्रवेश कर रहे इस नव युवक ने तभी अपने भाई की कब्र के पास खड़े हो कर कसम खायी कि मैं इस अन्धी शासन व्यवस्था की जड़ों पर चोट कर इसे ही उलटने-उखाड़ देने के लिए आजीवन संघर्ष का मार्ग अपनाऊंगा।
उस समय वे हाईस्कूल पास कर कजान विश्व विद्यालय में कानून की शिक्षा प्राप्त करने चले गये थे। उनके मन मस्तिष्क में इस शासन व्यवस्था के प्रति तीव्र आक्रोश और रोष तो था ही उसे और भड़काया कजान विश्वविद्यालय के क्रान्तिकारी युवक छात्रों ने। उस समय जारशाही के खिलाफ विद्रोह की आग जनता में भीतर-भीतर सुलग रही थी विशेषकर नव युवकों तथा विद्यार्थियों में। विद्यार्थियों के कई ऐसे संगठन थे जो क्रान्ति का संगठन कर रहे थे जिन में लेनिन भी थे। लेनिन की अद्वितीय बुद्धिमत्ता, अध्ययन शीलता और विद्वत्ता के साथ-साथ उनकी निष्ठा ने शीघ्र ही विद्यार्थियों में अच्छा स्थान बना लिया। वे क्रान्तिकारी छात्र संगठनों में जमकर बोलने भी लगे।
सरकार की निगाह शीघ्र ही इस क्रांतिकारी युवक पर पड़ी और केन्द्रित हो गयी और एक सभा में भाषण देकर जनता को जारशाही के विरुद्ध बहकाने के आरोप में उन्हें गिरफ्तार कर लिया। जारशाही के जमाने में न्याय भी एक नाटक बना हुआ था। उन्हें तुरन्त नजर बन्द कर दिया गया। लेनिन गुर्वेनियां के कोकू शफिजो गांव में पुलिस की कड़ी निगरानी में रहने लगे। यह समय लेनिन ने अध्ययन करने में लगाया। सुबह उठकर ही वे किताब लेकर बैठ जाते और देर रात तक पढ़ते रहते। अध्ययन की दृष्टि से लेनिन ने इसी स्थान पर रह कर सर्वाधिक अध्ययन किया। स्वयं उन्होंने अपने संस्मरणों में लिखा है कि पीटर्स वर्ग की जेल और साइबेरिया की नजर बन्दी के लम्बे समय में भी मैंने उतना अध्ययन नहीं किया जितना कि कोकूशकिनों में किया।
सालभर पुलिस की कड़ी निगरानी में रह कर लेनिन को एक खतरनाक राजनैतिक व्यक्ति घोषित कर वापस आने दिया गया। इसी कारण पुनः विश्वविद्यालय में वे भर्ती भी नहीं किये गये। यूनिवर्सिटी में प्रवेश न मिलने के कारण वे 1889 में परिवार सहित कजान से गुर्वेनिया आ गये और वह प्राइवेट रूप से कानून की पढ़ाई करने लगे। कानून का जो कोर्स चार वर्षों में पूरा होता था लेनिन ने डेढ़ वर्ष में पूरा कर लिया तथा प्राइवेट छात्र के रूप में परीक्षा दी और प्रथम श्रेणी में पास होकर डिप्लोमा भी ले लिया। विश्वविद्यालय में छात्र नहीं बन सके तो भी उन्हें लाभ ही हुआ। ढाई वर्ष लेनिन ने बचा लिए। डिप्लोमा प्राप्त कर लेने के बाद समारा की जिला कचहरी में उन्होंने वकालत की प्रैक्टिस आरम्भ कर दी दो साल बाद वे समारा छोड़ कर पीटर्स वर्ग चले गये इसलिए नहीं कि वकालत का पेशा अच्छा चले वरन् इसलिए कि समारा की अपेक्षा पीटर्स में रहकर अपना मूलध्येय प्राप्त करना अधिक सुविधा जनक था। पीटर्स वर्ग उस समय रूस की राजधानी थी और एक औद्योगिक केन्द्र भी। स्वाभाविक ही मजदूर आन्दोलनों का केंद्र भी वही रहता।
लेनिन ने वहां रह कर मजदूर आन्दोलन को गति देने के लिए एक श्रमिक संस्था संघर्ष लींग की स्थापना की और लींग की ओर से एकमुख-पत्र भी प्रकाशित किया जिसका उद्देश्य था मजदूर आन्दोलन को सक्रिय बनाना। यहीं उनका परिचय एक मजदूर स्कूल की अध्यापिका क्रुप्सकाया से हुआ जो आगे चल कर उनकी सहधर्मिणी बनी। क्रुप्सकाया भी समाज वादी विचारधारा से प्रभावित थी और यही नहीं इस समाज दर्शन के विचारों का भी वह खूब प्रचार करती थी। लेनिन और क्रुप्सकाया ने एक दूसरे को जीवन साथी के रूप में वरण ही इसलिए किया कि उनके विचार समान थे, लक्ष्य एक समान थे और दोनों उस दिशा में समाज को बढ़ाना चाहते थे।
संघर्ष लींग का मुख पत्र अपनी क्रान्तिकारी विचार धारा के कारण शीघ्र ही सरकार का कोपभाजन बना। उसके प्रकाशन को बन्द कर दिया और लेनिन को गिरफ्तार कर पीटर्स वर्ग की जेल में डाल दिया गया। उनकी अनुपस्थिति में संघर्ष लींग नेतृत्व विहीन हो गयी थी परन्तु लेनिन ने जेल की कोठरी में रहते हुए भी लींग का काम न रुकने देने के लिए अपने निर्देश भेजने का ढंग निकाल लिया। जेल में जो समाचार पत्र और पुस्तकें उन्हें पढ़ने के लिए उपलब्ध करायी जाती उन पुस्तकों और समाचार पत्रों के खाली स्थानों पर वे दूध से लिख देते। दूध से लिखे निर्देश यों तो किसी की निगाह में नहीं आते परन्तु उनके दल के लोग आंच पर तपा कर पढ़ लेते। इस प्रकार अक्षरों की बनावट पढ़ने योग्य दिखाई देने लगती। दूध और डबल रोटी तो उन्हें जेल से मिलते ही थे।
साल भर से भी अधिक समय तक यहां रहने के बाद लेनिन को पूर्वी साइबेरिया भेज दिया। वहां उन्हें एक ऐसे गांव में जो अन्य स्थानों से एक दम कटा हुआ था रखा गया। यह उनका निर्वासन था। सालभर बाद ही क्रुप्सकाया भी निर्वासित होकर वहां आ गयी तब लेनिन और वह दोनों साथ साथ रहे। यह निर्वासन सन् 1900 में समाप्त हुआ। अब वे रूप के नगरों में तो जा सकते थे परन्तु किसी औद्योगिक नगर में जाने पर पाबन्दी लगा दी गयी थी। लेनिन पस्कोव नामक नगर में रहने लगे फिर भी कुछ महीनों बाद वे चोरी छिपे पीटर्स वर्ग पहुंचे परन्तु पुलिस तो जैसे उनकी ताक में बैठी थी। पीटर्स वर्ग पहुंचते ही पकड़ लिये गये और कुछ समय बाद चेतावनी देकर छोड़ दिये गये।
सरकार की काक दृष्टि और तत्कालीन परिस्थितियों में कुछ भी कर पाना सम्भव न देख कर लेनिन ने रूस छोड़ दिया और जर्मनी चले गये। वहीं से उन्होंने एक पत्रिका भी शुरू की जिसकी कई प्रतियां रूस भी भेजी जाती। यहां आकर उन्होंने अपना नाम भी बदल लिया और पत्रिका का मूल पता भी गुप्त रखा। जर्मनी की पुलिस को कुछ समय में लेनिन के छुपे तथा सक्रिय होने का पता चला तो उन्होंने जर्मनी छोड़ दिया और 1902 में लन्दन आये। लन्दन से ही उन्होंने अपनी पत्रिका का प्रकाशन जारी रखा लन्दन में चल रहे मजदूर आन्दोलनों का समीप से अध्ययन करते हुए लेनिन अपना अधिकांश समय पुस्तकालय में ही बिताते। उन्होंने ब्रिटिश संग्रहालय की उस लाइब्रेरी को भी छान मारा जिसमें तेरह साल तक अध्ययन कर मार्क्स ने ‘कैपिटल’ लिख डाला था। अगले वर्ष लेनिन लन्दन से पेरिस आ गये और फिर जिनैवा इस्क्रा-लेनिन की पत्रिका भी वहीं से प्रकाशित होने लगी।
विदेशों से रहते हुए भी लेनिन मजदूर आन्दोलनों पर अपना पूरा ध्यान रखते थे। उनकी दी गयी हवा से रूस में जारशाही के विरुद्ध जल रही विद्रोह की आग ज्वाला मुखी बनती जा रही थी और 1905 में तो एक गोली काण्ड को लेकर उसका विस्फोट भी हो गया। लेनिन ने कहा क्रान्ति का श्रीगणेश हो गया है। अक्टूबर महीने में रूस में एक आम हड़ताल हुई और सारे देश के कारखाने तथा संचार व्यवस्था ठप्प हो गयी। इससे जार घबड़ा उठा। जार हड़ताल को तुड़वाने के लिए अपने दांव पेंच चलाने लगा। कहीं उसके दांव सफल न हो जायें इस सम्बन्ध में सतर्कता बरतने तथा क्रान्ति का निर्देशन करने के लिए लेनिन भी वहीं आ गये दिसम्बर में सहस्र विद्रोह हुआ। इसे दबाने के लिए जार ने पुलिस और सेना का सहारा लेकर यह विद्रोह कुचल दिया।
लेनिन क्रान्ति का पुनर्गठन करने के लिए फिर फिनलैण्ड पहुंचे वहां से पेरिस, पेरिस से ‘प्रालेतारी नामक पत्र भी प्रकाशित करना आरम्भ किया। यहां भी उनकी पत्नी साथ थी। लेनिन तका क्रुप्स्काया का जीवन यहां बड़ी कठिनाईयों में बीता। कभी-कभी तो उन्हें भूखे भी रह जाना पड़ता परन्तु अध्ययन लेनिन ने नहीं छोड़ा। यही रहते हुए वे गोर्की से मिलने के लिए इटली भी गये। चाहे जैसी परिस्थितियां रही हों पर पुस्तकें पढ़ना उनका व्यसन बन चुका था। अपनी खुराक में भी कटौती कर वे पुस्तकें पढ़ते और जो पुस्तकें वे खरीद न पाते उन्हें लाइब्रेरी में तलाशते और पढ़ते। कठिन और प्रतिकूल परिस्थितियों में भी न तो लेनिन के चेहरे पर शिकन आयी और न क्रूप्स्काया के। दोनों ही प्रसन्न चित्त रहते हुए ध्येय समर्पित जीवन बिताते।
जब पहला विश्वयुद्ध आरम्भ हुआ और बड़े पैमाने पर लोग तबाह होने लगे तो अनेक देशों में क्रान्ति के अनुकूल स्थितियां आयीं। रूस में भी आयीं और ऐसे समय में जारशाही का प्रभाव मिटता जा रहा था वहीं लेनिन और समाज वाद का प्रभाव बड़ता जा रहा था। ऐसे समय में लेनिन ने आवाज लगायी कि अब वह क्रान्ति हो सकती है जिसमें हम सफल हो सकते हैं। लोगों ने उनकी आवाज सुनी और सबसे पहले पेत्रोग्राद के मजदूर 9 जनवरी 1917 को उठ खड़े हुए। क्रांति का दमन करने के लिए जार के सैनिक दौड़े परन्तु एक जगह दबायी जनता की आवाज कई स्थानों से सिंहनाद बन कर उठ खड़ी हुई।
अतएव शीघ्र ही जारशाही को घुटने टेक देने पड़े। और एक अस्थायी सरकार का गठन हुआ। लेनिन ने तार से संदेश भेजा वह था ‘यह तो क्रान्ति की शुरुआत हैं और पहली सफलता। जार ने घुटने टेक दिये हैं हय तो ठीक है परन्तु जो अस्थायी सरकार बनी है वह भी विश्वसनीय नहीं है। लेनिन उस समय स्विट्जरलैण्ड में थे और अस्थायी सरकार सचमुच उनके आने में रोड़े अटका रही थी। सरकार ने उन्हें रूस आने की अनुमति नहीं दी यहां तक कि उनकी हत्या तक का प्रयास किया गया। लेनिन छुपे वेश में रूस लौटे। अक्टूबर 1917 में निर्णायक क्रान्ति का आह्वान हुआ। और 26 अक्टूबर को सफलता प्राप्त हुई। उस दिन अस्थायी सरकार का पतन हुआ।
नयी सोवियत सरकार का गठन हुआ जिसके अध्यक्ष चुने गये लेनिन। लेकिन अभी बहुत सी बाधायें पार करनी थीं। साम्राज्यवादी शक्तियों द्वारा प्रेरित कुछ प्रतिक्रिया वादियों ने सोवियत सरकार के विरुद्ध भी षड्यन्त्र रचे और इसी षड्यन्त्र के अन्तर्गत 30 अगस्त 1918 को लेनिन पर गोलियां चलायी गयीं। लेनिन बुरी तरह घायल हुए और चौबीस घण्टे तक मौत से भी संघर्ष करने के बाद उसके मुंह में से बच निकले।
21 जनवरी 1924 की शाम को लेनिन का देहान्त हुआ। उस अवसर पर रूस की तमाम जनता रो उठी। विश्व में समाजवादी समाज के पहले सर्जक अपने पीछे स्मृतियां छोड़ गये।
----***----

मानवतावादी विचारक- रसेल
*******

ब्रिटिश दार्शनिक जान स्टुअर्ट मिल के घनिष्ठ मित्र और अनुयायी लार्ड एम्बरले के घर में 18 मई 1872 को इस युग का एक महान् विचारक पैदा हुआ, जिसने पिछले साठ वर्षों में अपने चिंतन और व्यवहार से मानवीय मूल्यों को वैज्ञानिक परिभाषाएं प्रदान कीं और उनके लिए अविरत संघर्ष किया। यह दार्शनिक था लार्ड बर्ट्रेड रसेल।
रसेल का नाम अन्याय के प्रतिकार के साथ जुड़ गया है। वे नागरिक स्वतन्त्रता के सजग प्रहरी बने हुए थे। उनके जीवन का एक मात्र ध्येय नागरिकों के स्वतन्त्र विकास और विश्व-शांति की स्थापना करना था। रसेल इस युग के एक ऐसे मनीषी थे, जिन्होंने रूढ़ि और परम्परा पर चोट की और वैज्ञानिक आधार पर यह सिद्ध किया कि मध्यम मार्ग ही श्रेष्ठ मार्ग है। अतिशयवादी लोग मानव-जाति को सुख-समृद्धि के मार्ग पर नहीं ले जा सकते। रसेल राजनीति के बुद्ध थे। भगवान बुद्ध ने अध्यात्म के क्षेत्र में जिस सन्तुलित मध्यम मार्ग का दिग्दर्शन मानवजाति को कराया था, रसेल ने राजनीति के क्षेत्र में उसी सन्तुलित और सम्यक् चिंतन का आग्रह बनाये रखा। उन्होंने अपने पिता के पुस्तकालय से बुद्ध के साहित्य का अध्ययन बचपन में ही कर लिया था। रसेल का चिंतन गांधी जी के चिन्तन के साथ-साथ विकसित हुआ है और उन पर उनके असहयोग सम्बन्धी विचारों और कार्यों का गहरा प्रभाव स्पष्ट दिखायी देता है। गांधी जी की तरह दमन साम्राज्यवाद, आर्थिक विषमता और राजनीतिक सत्ता के केन्द्रीकरण के प्रबल विरोधी थे।
रसेल ने साठ से अधिक ग्रन्थ लिखे। वे आरम्भ में एक वैज्ञानिक थे और उन्होंने विज्ञान पर महत्वपूर्ण शोध-प्रबन्ध लिखकर आइंस्टीन जैसे वैज्ञानिकों को मार्ग प्रशस्त किया। परन्तु शीघ्र ही उन्हें अपने जीवन-ध्येय का बोध हो गया और उन्होंने सत्ता के स्रोत आधार तथा उसकी सीमा के बारे में चिंतन शुरू कर दिया। उन्होंने तर्क शास्त्र, विवाह नैतिकता, शिक्षा, मनोविज्ञान सामाजिक पुनर्निर्माण तथा धर्म से लेकर विश्व-शांति तक जीवन के प्रत्येक पहलू पर चिंतन किया और अपनी पैनी बुद्धि तथा प्रखर लेखनी द्वारा मानव समाज की बुनियादी समस्याओं के हल ढूंढ़ निकाले।
रसेल अराजकतावादी नहीं थे, लेकिन उन्होंने राज्य को सर्वेसर्वा मानने से इन्कार कर दिया। उनका विचार था कि ‘हमारा ध्येय राज्य की नहीं वरन् समाज की सेवा करना है। राज्य को अनावश्यक महत्व देने से अच्छे समाज का निर्माण नहीं होता। उसके लिए आवश्यक है कि व्यक्तियों का उन्मुक्त विकास हो उनका दैनंदिन जीवन सुखी हो उनमें से प्रत्येक के लिए उत्पादक शक्ति अभिव्यक्ति का समुचित अवसर हो उनके व्यक्तिगत सम्बन्ध कुण्ठा संकीर्णता और ,द्वेष पर आधारित न होकर स्वतन्त्र रूप से विकसित हों और वे जीवन के मूलगामी आनन्द का निरापद आनन्द अनुभव कर सकें।
रसेल कहते थे कि राजनीतिक प्रतिनिधि आमतौर पर पाखंडी हो जाते हैं और ऐसा मानने लगते हैं कि राजनीति में सज्जनता और नैतिकता की कोई गुंजाइश नहीं है। रसेल इस मामले में सुकरात के अनुयायी थे। वे मानते थे कि अच्छा मनुष्य हुए बिना अच्छा नागरिक नहीं हुआ जा सकता और जब तक कोई व्यक्ति अच्छा नागरिक न हो तब तक वह अच्छा जन प्रतिनिधि या अच्छा राजनीतिज्ञ कैसे हो सकता है? रसेल ने लिखा है—‘संसद और विधान सभाओं के सदस्य आराम से रहते हैं मोटी-मोटी दीवारें और असंख्य पुलिस जन उनको जनता की आवाज से बचाये रखते हैं। जैसे-जैसे समय बीतता जाता है उनके मन में उन वचनों की धुंधली-सी स्मृति ही रह जाती है जो निर्वाचनों के समय जनता को दिये थे। दुर्भाग्य यह है कि समाज के व्यापक हित वास्तव में अमूर्त होते हैं और अन्ततोगत्वा विधायकों के निजी संकीर्ण हितों को ही जनता का हित मान लिया जाता है।’

रसेल लोक तंत्र और स्वतन्त्रता की रक्षा के लिए निरन्तर संगठित प्रतिरोध को अनिवार्य मानते थे। इससे समाज में अव्यवस्था का खतरा पैदा हो सकता है परन्तु सर्वग्राही तथा सर्व शक्तिमान केन्द्रीय राजसभा से उत्पन्न होने वाली जनता की तुलना में यह खतरा नगण्य है।
रसेल जैसे चहुंमुखी विचारक के लिए यह संभव न था कि वे राज्य की आर्थिक व्यवस्था पर कोई ध्यान न देते। उन्होंने मार्क्सवादियों की इस धारणा का खंडन किया कि नागरिक स्वतन्त्रता को सबसे बड़ा खतरा पूंजीवाद से है। यद्यपि रसेल स्वयं पूंजीवाद के समर्थक नहीं थे तथापि साम्यवाद को भी वे भ्रामक मानते थे। उन्होंने लिखा है—

‘सरकारी अधिकारी और कर्मचारी चाहे कितनी भी सावधानी से क्यों न भरती किये जायें उनमें से कुछ लोग स्वयं आतंकवाद और स्वेच्छाचारिता की ओर उन्मुख हो जायेंगे। सत्ता के प्रति स्वाभाविक प्रेम के अलावा उनके मन में यह धारणा भी घर किये बैठी रहती है कि केवल हम ही समाज के हितों को पहचानते हैं। प्रशासक सहज ही प्रशासन-व्यवस्था को सर्वोच्च मानते हैं। यह ठीक है कि हर मामले में उनका ज्ञान आम जनता की अपेक्षा अधिक होता है लेकिन वे केवल एक चीज नहीं जानते और यह कि जूता कहां काटता है, यानी उनकी व्यवस्था सामान्य जनता को कहां कष्ट पहुंचाती है।’

जिस तरह मोची नहीं जानता कि जूता कहा काटता है, वह केवल पहनने वाला ही समझता है। उसी तरह प्रशासन भी शास्त्रीय ज्ञान के दम्भ में रहता है। लोक तन्त्र में केवल ज्ञान के दम्भ की आवश्यकता नहीं वरन् उन लोगों की आवाज का अधिक महत्व है जो शासन और प्रशासन की नीतियों के परिणाम भोगते हैं।
रसेल सहयोगी-समाजवाद के सिद्धान्त को मानते थे। उनका कहना था कि उद्योगों की व्यवस्था तथा उत्पादन एवं वितरण में व्यवस्थापक और उपभोक्ता मिलकर यह निर्णय करें कि किन-किन वस्तुओं का कितना उत्पादन करना होगा और वे किस दाम पर जनता को उपलब्ध होंगी। पूंजी का स्वामित्व भी उस समाज में रहे जिससे संचित श्रम से उस पूंजी का निर्माण हुआ है और उपभोक्ताओं तथा उत्पादकों के प्रतिनिधि उसका संचालन और नियमन करें। यह धारणा बहुत कुछ सर्वोदय की उस कल्पना जैसी है जिसमें ‘सब सम्पत्ति रघुपति कै आही’ मानकर उस पर से व्यक्तिगत स्वामित्व का विसर्जन श्रेयस्कर बताया है और यह अपेक्षा रखी गयी है कि उत्पादकवर्ग उस पूंजी को समाज की धरोहर मानकर उसका ट्रस्टी मात्र बना रहेगा एवं उसका दुरुपयोग अपने ऐश्वर्य अथवा सत्ता संग्रह के लिए नहीं करेगा। यह साम्यवादी हिंसा और विकल्प का एक मात्र विकल्प है तथा रसेल इस विचार से पूर्णतः सहमत थे।
रसेल ने अपनी आंखों से स्तालिन और हिटलर की तानाशाही को देखा था और वे उस तानाशाही के दोषों के बारे में दुनिया को आगाह करना चाहते थे। उन्होंने लिखा है कि क्रांति के नाम पर परम्पराओं का निर्माण नहीं किया जा सकता विचार के नाम पर विचार को नहीं दबाया जा सकता और सर्वहारा वर्ग के अधिनायक वाद की आढ़ में नागरिक स्वतन्त्रता का अपहरण नहीं किया जा सकता। रसेल ने संसार को अभय का मन्त्र दिया। अपने ग्रन्थ ‘प्रिंसिपल्स आफ शोशल रिकान्स्ट्रक्शन’ में वे कहते हैं कि जब तक लोग अपने मन से भय को नहीं निकालेंगे, तब तक वे स्वतन्त्र नहीं हो सकते। ठीक यही बात गांधीजी ने कही थी और हजारों साल पहले रणक्षेत्र में खड़े होकर अर्जुन को दैवी संपदा के लक्षण समझाते हुए भगवान श्रीकृष्ण ने ‘अभय’ का मंत्र दिया था। अभय पहला गुण है और सब गुणों की जड़ है। रसेल कहते हैं—किसी से मत डरो—सभा से, शासक से; सैनिक से किसी से भी मत डरो। चिन्तन और विचार के आधार पर निर्द्वन्द्व होकर अन्याय का डटकर मुकाबला करो। इस प्रतिरोध में ही सच्ची स्वतन्त्रता के बीज निहित हैं।
रसेल वास्तव में मानवतावादी विचारक थे। उनके मन में जीवन के प्रति गहरा प्रेम भरा हुआ था। इसलिए रसेल विश्व-शांति के पहरेदार बन गये थे। उनकी सीख थी कि राष्ट्रों को अपने आपसी विवाद निपटाने के लिए युद्धों का सहारा नहीं लेना चाहिए। रसेल साम्राज्यवाद के भी कट्टर आलोचक थे वे कहते थे कि केवल इतने से काम नहीं चलेगा कि शक्तिशाली राष्ट्र आपसी संबन्धों में शक्ति का प्रयोग बन्द करके संगठित हो जायें। इससे यह खतरा पैदा हो सकता है कि शक्ति सम्पन्न राष्ट्र कमजोर राष्ट्रों को अपने-अपने प्रभाव क्षेत्र में बांट लें और उनका शोषण करते रहें।’’

विश्वशांति के लिए यह आवश्यक है कि शक्तिशाली राष्ट्रों को कमजोर राष्ट्रों के शोषण से रोका जाय।
परमाणु-अस्त्रों के निर्माण और प्रयोग ने रसेल के अन्तःकरण को झकझोर दिया था और उन्होंने अपने जीवन की आखिरी मंजिल पर 95 वर्ष की आयु में परमाणु-युद्ध के विरुद्ध जनमत को जागृत करने का बीड़ा उठाया था। इसके लिए ब्रिटिश संसद भवन के द्वार पर धरना दिया और बुढ़ापे में जेल गये। वे चाहते थे कि विश्व का लोकमत इस बारे में जागरुक बने और जनता अपनी-अपनी सरकारों की इस बात के लिए विवश करे कि परमाणु-अस्त्रों का निर्माण बन्द कर दिया जाय। इतना ही नहीं वे राष्ट्र संघ से यह भी मांग करते रहे कि वह परमाणु के वर्तमान संग्रह को अपने तत्वावधान में नष्ट कराये जिससे मानव जाति के सिर पर झूल रहा प्रलय का संकट दूर हो सके और वह अधिक आश्वासन के साथ सृजनात्मक कार्यों में अपनी शक्ति लगा सके।
ऐसे महान् मानवतावादी विचारक के 3 फरवरी 1970 को निधन से संसार की अभाव पीड़ित जनता का एक मसीहा तिरोहित हो गया।
----***----

जिन्होंने विद्वता को सार्थक किया- अर्नाल्ड टायनवी
*******

‘‘धर्म इस संसार में आने वाले प्रत्येक मनुष्य की सबसे बड़ी चिन्ता है। धर्म राष्ट्रीय सीमाएं नहीं मानता। वह हिन्दू के मुंह से भी बोल सकता है, ईसाई और मुसलमान के मुंह से भी; किन्तु यदि उसका संदेश सचमुच सत्य से विस्तृत हुआ है, तो वह शीघ्र हम सबसे बात करेगा। यही है हिन्दू धर्म की एक विशेष अन्तदृष्टि और वह विशेष उपकार जो कि भारतीय धर्म को इस विश्व को देना है।’’

भारत के पश्चिम में उपले कुछ धर्मों की यह कहने की प्रवृत्ति है कि ‘‘सत्य हमारे पास है।’’ हिन्दू धर्म उनसे नहीं झगड़ता; मगर इतना अवश्य कहेगा कि हां, आपके पास सत्य है; हमारे पास सत्य है। मगर हम दोनों में से किसी के भी पास पूर्ण सत्य नहीं है, न उसका एक खण्ड ही दोनों के पास है। कोई भी मनुष्य पूर्ण सत्य को नहीं पा सकता; क्योंकि सत्य के असंख्य पहलू हैं। एक मनुष्य को एक सत्य की झलक मिलती हैं, दूसरे को दूसरी दोनों झलकें अलग हैं, मगर दोनों आलोकदायी हैं। साथ ही दो झलकें एक झलक की अपेक्षा दुगुने से भी अधिक आलोकदायी हैं। सत्य एक है मगर उसके मार्ग अनेक हैं। ये विभिन्न मार्ग परस्पर विरोधी नहीं हैं, वे एक दूसरे के पूरक हैं।’’

सभी धर्मों के बारे में दुराग्रह मुक्त होकर और सबके बीच एक सत्य शिव और सुन्दर सामंजस्य स्थापित करने की भावना से प्रेरित उपरोक्त पंक्तियों के लेखक से सहमत हो जाना हर पूर्वाग्रह मुक्ति के लिये सहज सम्भव है। इन पंक्तियों में एक सम्भावित सत्य का उद्घाटन करने वाले व्यक्ति हैं इंग्लैंड के विश्व विख्यात साहित्यकार समाज सेवी, अर्थशास्त्री और अपने ढंग के अनूठे आलोचक अर्नाल्ड टायनवी, जिनका अपना जीवन भी अपनी इन पंक्तियों की तरह ही प्रभामय, प्रखर और समन्वयवादी रहा है। उन्होंने अपनी प्रखर बौद्धिकता को जिस लोकोपकारी दृष्टि से नियोजित किया है वह अपने आप में इतनी विधेयात्मक एवं सर्जनात्मक है कि उसमें एक सम्भावित विश्व परिवार का स्वपन् संजोया हुआ लगता है।
वे आगे कहते हैं—‘‘पश्चिमी धर्म कहते हैं—‘‘नहीं आप यह नहीं कर सकते। आप बाकी सब मार्गों को तजे बिना हमारा मार्ग नहीं अपना सकते, क्योंकि हमारा ही एक मात्र सही मार्ग है।’’ हिन्दू कहेगा—‘‘मैं ये सब मार्ग अपना सकता हूं, और इनके अलावा और भी, क्योंकि ये सब अलग-अलग एकांतिक मार्ग नहीं हैं।’’

इस विषय में, मैं मानता हूं कि पश्चिमी धर्मों की अपेक्षा हिन्दू धर्म सत्य में अधिक गहरे बैठा हैं। मैं यह भी मानता हूं कि सत्य के सम्बन्ध में यह भारतीय समझ आज मानव जाति के लिये अत्यधिक मूल्यवान है।
ऐसी स्थिति में केवल हमारा मार्ग सही है, यह मानने वाली असहिष्णु मनोवृत्ति पहले जितने तो खराब है ही, पहले की अपेक्षा बहुत अधिक खतरनाक भी है। हिन्दु मनोवृत्ति एकांतिकवादी मनोवृत्ति के विपरीत है और यह विश्व मैत्री में भारत का योगदान है।
अन्ततः भारतीय विचार और पश्चिमी विचार परस्पर विरुद्ध और असम्बद्ध नहीं है। दोनों के लिये दुनिया में गुंजाइश है, और दोनों की आवश्यकता हैं। दोनों को निकट लाइये, दोनों मिलकर संसार की अपूर्व सेवा कर सकेंगे।’’

हिन्दू धर्म, संस्कृति और जीवन दर्शन के प्रति जिस व्यक्ति ने ये भक्तिपूर्ण विचार प्रस्तुत किये हैं वे उस देश में उत्पन्न हुए थे जिसने भारत वर्ष पर अपना राज्याधिकार जमाया था। उनके देश में उत्पन्न होने वाले उनके अंग्रेज बन्धु भारतवासियों को किस नजर से देखते थे उसे बताने की आवश्यकता नहीं है। ऐसी स्थिति में, ऐसे देश और ऐसे परिवेश में उत्पन्न होने और रहने के बाद भी उनके विचार कितने निष्पक्ष और मानवतावादी थे यह उनके उच्च दृष्टिकोण के ही परिचायक हैं।
अर्नाल्ड टायनवी का जन्म इंग्लैंड के एक सम्पन्न परिवार में सन् 1889 में हुआ था। उनके पिता अभिजात्य कुल के थे। एक संपन्न अभिजात्य-कुलोत्पन्न बालक की जैसी शिक्षा होनी चाहिए थी उनकी भी हुई। मेधावी अर्नाल्ड ने इतिहास और अर्थशास्त्र में अपनी योग्यता दर्शायी। उसने उन्हें अल्पवय में ही लन्दन स्कूल ऑफ इकॉनोमिक्स जैसी विख्यात शिक्षण संस्था में प्राध्यापक का पद दिया।
हर व्यक्ति के अपने जीवन का एक लक्ष्य होता है। इस लक्ष्य की प्राप्ति के लिए वह अपने आप को विभूतिवान बनाना चाहता है। अर्नाल्ड टायनवी अपने आप को विद्या विभूति से विभूषित करना चाहते थे। अपनी लगन, श्रम और अध्यवसाय के बल पर वे इसे प्राप्त करने में भी सफल हुए। युवावस्था में ही वे इंग्लैण्ड के शीर्षस्थ विद्वानों में गिने जाने लगे किन्तु मात्र विद्वान बन जाना ही उन्हें अभीष्ट नहीं था वरन् वे उसका सदुपयोग भी करना चाहते थे।
ब्रिटिश सरकार के विदेश अनुसंधान विभाग के महत्वपूर्ण पद पर कार्य करते हुए उन्हें अपनी विद्वता को सार्थक करने की दिशा में मिल गयी। उन्होंने विदेश अनुसंधान विभाग को तो अपनी मूल्यवान सेवाओं से लाभान्वित किया ही साथ ही साथ अपने आत्मरंजन के लिए जो कार्य चुना वह मानव समाज की भावी सुख शान्ति के लिये अत्यधिक महत्वपूर्ण था।
विद्वता और पाण्डित्य के धनी टायनवी ने अपने लिये जो कार्य चुना वह था ब्रिटेन के इतिहास पर शोधपूर्ण ग्रन्थ लिखने तथा संस्कृतियों का गम्भीरता पूर्वक अध्ययन करके किसी विधेयात्मक तथ्य पर पहुंचना। यह कार्य विशुद्ध रूप से विद्यार्थी और शोधार्थी जैसा था जिसमें काम अधिक करना पड़ता और उसके अनुपात में प्रसिद्धि कम ही मिलती थी। पर वे एक विद्वान—एक लेखक की जिम्मेदारी को भी बखूबी समझते थे। वे लियो वालस्ताय के इन शब्दों से सीख ले चुके थे—‘‘दुनिया की हर बुराई और बेइंसाफी की अधिकतम जिम्मेदारी से विद्वान, साहित्यकार और कलाकार बच नहीं सकता। आरम्भ में भी साहित्यकार की जिम्मेदारी को नहीं समझा था। मैं नहीं जानता था कि मैं क्या लिख रहा हूं और क्या शिक्षा दे रहा हूं। मेरी एक ही अभिलाषा थी कि अधिक से अधिक धन और यश का सम्पादन किया जाये। यह मेरा पागलपन था और इस पागलपन को दूर करने में मुझे पूरे छह वर्ष लग गये।’’

तालस्ताय ने अपने साहित्यिक दायित्व को समझा तो वे महात्मा बन गये। टायनवी ने उनके अनुभव से सीख ली थी। वे यह जान चुके थे कि एक विभूतिहीन व्यक्ति यदि समाज का बहुत बड़ा हित सम्पादित नहीं कर सकता था तो उससे समाज की बहुत बड़ी हानि होने की सम्भावना भी नहीं है। पर जो विभूतिवान है वह यदि स्वार्थी संकीर्ण या पथ भ्रमित हुआ तो समाज को अकल्पित हानि पहुंचा सकता है। इसकी इस मान्यता की पुष्टि आज के ‘‘अधिकांश धनपति, विद्वान, कलाकार और साहित्यकार कर ही रहे हैं, इस विषय में कुछ लिखने की आवश्यकता नहीं।’’

टायनवी की इस मान्यता ने न केवल उन्हें ब्रिटेन के शीर्षस्थ इतिहासकार ही नहीं बनाया वरन् संसार की प्रमुख संस्कृतियों का अध्ययन करके अपने विश्व-मानव को एक अमूल्य कृति का नाम है—‘‘एक्सपरिमेंट ऑफ वेस्टर्न सिविलिजेशन’’। इस पुस्तक में पाश्चात्य सभ्यता संस्कृति की निष्पक्ष आलोचना की है साथ ही उसकी भारतीय जीवन दर्शन से तुलना भी उसी भाव से की है। अध्ययन, विचार और चिंतन की जो प्रौढ़ता इसमें दृष्टिगोचर होती है वह विद्वज्जनों के लिए एक आदर्श प्रस्तुत करती है कि वे जो कुछ लिखें वह विश्व मानव को यदि श्रेयस्कर पथ न दिखा सकें तो वे विद्वता के नाम पर अपनी मानसिक व वैचारिक विकृतियों को तो कम से कम दुनिया पर न थोपें।
उन्होंने बहुत लिखा है पर उस बहुत लिखने के लिए उन्हें जितना पढ़ना पड़ा है, खोज करनी पड़ी है, उस पर चिन्तन, मनन करना पड़ा है वह उससे दसियों गुना समय और श्रमसाध्य था। अकेले टायनवी ने जो कार्य किया वह एक व्यक्ति का नहीं पूरे एक मिशन का कार्य था।
यद्यपि उनके समय में विज्ञान ने आज जैसी प्रगति नहीं की थी और न ही उस समय विज्ञान को जो अपरिमित सामर्थ्य दी उससे आज की सी विश्व विनाश की सम्भावनाएं ही पुष्ट हुई थीं, फिर भी उन्होंने विज्ञान के सम्बन्ध में जो बात कही है वह उन सब सम्भावनाओं को अपने में समेटे हुए है। उन्होंने लिखा है—‘‘आधुनिक मानव अपनी आत्मा की आध्यात्मिक रिक्तता को कैसे पूरा करेगा? यह रिक्तता आधुनिक विज्ञान के फलस्वरूप उत्पन्न हुई है। विज्ञान ने परम्परा धार्मिक विश्वासों को उखाड़ फेंका है, किन्तु रिक्त स्थान की पूर्ति में वह स्वयं भी असमर्थ रहा है। विज्ञान ने मनुष्य को जड़ प्रकृति और मानव शरीर पर नियंत्रण स्थापित करने की अत्यधिक शक्ति और क्षमता प्रदान कर दी है; लेकिन आत्म नियंत्रण के कार्य में वह मनुष्य की कोई सहायता नहीं कर सकता और वस्तुतः आत्म संयम ही मनुष्य की सबसे महत्वपूर्ण और कठिन समस्या रही है।
आज इसकी विशेष आवश्यकता इसलिए है कि जड़ प्रकृति पर नियंत्रण करने की क्षमता में बहुत अधिक वृद्धि हो गयी है। वह उस युवक के समान है, जिसने प्रौढ़ व्यक्तियों के शस्त्रास्त्र तो धारण कर लिए हैं किन्तु उसका मस्तिष्क उतना परिपक्व नहीं हुआ है। ऐसा युवक उस समय तक खतरनाक बना रहेगा, जब तक वह आध्यात्मिक दृष्टि से भी उतना ही उन्नत और साधन सम्पन्न न हो जाये।
आध्यात्मिक परिपक्वता विज्ञान के द्वारा नहीं, बल्कि धर्म के द्वारा ही प्राप्त हो सकती है। इसलिए मुझे यह आशा है कि बीसवीं सदी का मानव पुनः सच्चे धर्म की खोज में निकलेगा और उसे खोज भी लेगा। यह धर्म परम्परागत धर्म से इतना भिन्न होगा कि पहली दृष्टि में मानव के इस धर्म को पहचाना भी नहीं जा सकेगा। सच्चे धर्म की कसौटी यह होगी कि उस धर्म में मानव-कष्टों से सम्बन्धित समस्याओं का सामना करने की कितनी अधिक क्षमता है। भविष्य में हमारे समक्ष अग्नि परीक्षा का जो समय आने वाला है, उसमें हमारे इन कष्टों के और भी अधिक बढ़ जाने की सम्भावना है।’’

उपरोक्त पंक्तियों का लेखक विशुद्ध रूप से एक मानव है—इसे ब्रिटिश या और कुछ संज्ञा नहीं दी जा सकती। आध्यात्म और विज्ञान के पारस्परिक ऐक्य की जो बात उन्होंने कही है, सर्व समन्वय की जो बात उन्होंने कही, कभी वह बीज रूप में थी, आज वह पल्लवित-पुष्पित भी हो रही है। विचार अमर हैं और अमर है उनकी शक्ति, इसका सहज अनुमान उनके इन शब्दों से लगाया जा सकता है।
विश्व मानव के सुखद भविष्य सम्बन्धी प्रौढ़ चिंतन करने और पीड़ित मानवता के प्रति अनन्य सेवा भाव रखने वाले अर्नाल्ड टायनवी ने कहा सुन कर या लिख कर ही नहीं किया, गरीबों और पीड़ितों के आवास भोजन आदि का प्रबंध करने के लिए वे अपनी आय का एक बहुत बड़ा अंश ही नहीं निकालते थे वरन् अपने व्यस्त जीवन में से इस कार्य के लिए नियमित रूप से कुछ घण्टे दिया करते थे।
आश्चर्य होता है कि एक अकेला व्यक्ति इतना सब कार्य कैसे कर सका होगा? यह आश्चर्य उनकी कार्य शैली व समय विभाजन को देखने पर आश्चर्य नहीं रह जाता। अध्ययन शोध और लेखन के क्षेत्र में उन्होंने अपनी क्षमताओं को आश्चर्यजनक रूप से विकसित कर लिया था। विश्व की कितनी ही भाषाओं लिपियों को बड़ी शीघ्रता पूर्वक पढ़ने का अभ्यास बना कर उन्होंने समय की काफी बचत कर ली थी। हर कार्य के लिये उन्होंने समय विभाजित कर रखा था। जिस समय वे जिस कार्य को करते उस समय वे पूरी तरह उसमें तल्लीन हो जाते, दूसरी ओर उनका ध्यान जाता ही नहीं था। उनकी यह तल्लीनता ही उन्हें थकान से बचाती रहती थी। अर्नाल्ड टायनवी यद्यपि अब इस संसार में नहीं रहे हैं पर उनके विचार उनके कार्य और उनका व्यक्तित्व हमें आज भी प्रेरणा देता रहता है।
----***----

सुकरात- जो सत्य के लिए जिये, और सत्य के लिए मरे
*******

70 वर्षीय सुकरात का मुकदमा 500 जूरियों के सम्मुख पेश किया गया। उन दिनों किसी बात को वकीलों के द्वारा पेश करने का रिवाज न था। अभियोक्ता और अभियुक्त दोनों ही अपने-अपने पक्ष में स्वयं ही सबूत पेश करते थे। पहले कवि मैलौटस, वक्ता लाइकन तथा नेता एनीटस ने सुकरात के विरोध में अपनी बातें प्रस्तुत की फिर सुकरात ने अपनी सफाई दी।
सुकरात पर तीन आरोप लगाये गये पहला देश के युवकों का चरित्र उसके द्वारा कलंकित हो रहा है, दूसरा प्रचलित देवताओं की उपेक्षा कर रहा है और तीसरा था नये देवताओं को स्थापित करने का उसका इरादा है। पहला आरोप राष्ट्र के हित में घातक सिद्ध हो रहा था। मुकदमे की सुनवाई हो जाने के बाद 500 जूरियों में से 220 ने उसके पक्ष में तथा 280 ने उसके विपक्ष में अपनी राय दी।
लगाये गये आरोप सत्य सिद्ध हो गये। उसे अपराधी करार दे दिया गया। उस समय एथेन्स की न्याय व्यवस्था में एक विशेषता थी। अपराधी को तुरन्त मृत्यु दण्ड नहीं सुनाया जाता था बल्कि अपराधी से ही पूछा जाता था कि वह अपने अपराध के लिये कौन सा दण्ड पसन्द करता है। उस समय यदि सुकरात ‘निर्वासन’ स्वीकार कर लेता तो उसके विरोधी तनिक भी प्रतिवाद न करते वह तो निर्वासन से ही खुश हो जाते, पर सुकरात ने कोई अपराध न किया था, अतः वह अपने को अपराधी मानने के लिए तैयार न था। मृत्यु से तो उसे किसी प्रकार का डर ही नहीं था। अतः उसने कहा ‘जनता की ओर से मुझे टाउन हाल में एक भेज दिया जाना चाहिए।’

सुकरात का यह उत्तर घाव पर नमक छिड़कने जैसा था। अनेक जूरी नाराज हो गये। वह समझने लगे शायद सुकरात के द्वारा, दिये गये निर्णय का उपहास किया जा रहा है। और अब तो उसके पक्ष में जो 220 जूरी थे उनकी संख्या भी घटकर 170 रह गई।
उस समय यह प्रथा थी कि फैसला सुनाने के बाद से मृत्यु दण्ड के दिन तक किसी अपराधी को जेल में नहीं रखते थे। उसे जमानत पर छोड़ दिया जाता था। उसके मित्र तथा शिष्य यह चाहते थे कि कम से कम एक महीने तो सुकरात के सम्पर्क में रहने का अवसर और मिल जाये। सुकरात ने अपनी जमानत के लिए केवल एक दीना (सिक्का) देना चाहा पर उसके मित्रों ने अपने उत्तर दायित्व पर 30 दीना की व्यवस्था करदी, पर उनकी यह प्रार्थना स्वीकार नहीं हुई और सुकरात को एक महीने तक जेल में ही रहना पड़ा।
जेल की चार दीवारी के बीच ही उसने पहली बार कुछ कविताएं लिखी थी। वहां उसके परिवार के लोग, शिष्य तथा मित्र मिलने के लिये जाते थे। एक दिन उसके मित्रों ने यह योजना बनाई कि जेल की दीवार तोड़ कर सुकरात को मुक्त कर दिया जाये। जब सुकरात को यह पता चला तो उसने असहमति प्रकट करते हुए कहा ‘दोस्त! तुम जेल से भले ही मुक्त करवा दो। पर मृत्यु से तो छुटकारा नहीं दिला सकते। आज नहीं तो कल संसार के किसी भी कोने में रह कर मृत्यु को वरण करना ही होगा। फिर प्रत्येक देश के वासी को वहां के नियम और कानूनों का पालन करना चाहिये। यदि मैं ही अपने बचाव के लिए कानून की अवहेलना करूंगा तो भविष्य में सारी व्यवस्था बिगड़ जायेगी।’

आत्मा के अमरत्व में विश्वास करने वाले सुकरात के सम्मुख शारीरिक मृत्यु का तो कोई महत्व ही नहीं था। मृत्यु दण्ड का दिन आ गया। प्रातः का समय। उसने अपने पुत्र को घर जाने का आदेश दिया। सुकरात का चेहरा शांत और प्रसन्न था। उसके शिष्य और मित्र उसे घेरे हुये बैठे थे। सबके मन में चिर वियोग की व्यथा थी। आंखें डब डबाई हुई और कंठ अवरुद्ध थे। उन्हें आत्मा की अमरता पर पूरी तरह विश्वास कहां था? यदि होता तो वह भी सुकरात की तरह शान्त और प्रसन्न होते। सुकरात ने कहा—‘मैं मृत्यु की ओर जा रहा हूं और आप सब जीवन की ओर। मैं नहीं जानता कि इन दोनों मार्गों में से कौन सा श्रेष्ठ है?’ इस तरह काफी देर तक सुकरात आत्मा की अमरता पर उपस्थित व्यक्तियों को समझाते रहे। इसके बाद वे उठे और उन्होंने वह वस्त्र धारण किये जिन्हें पहनकर कब्र में दफनाया जाना पसन्द करते थे।
सूर्य अपने रथ पर सवार होकर अस्ताचल को गमन कर रहा था। उसमें भी इतनी शक्ति शेष न रह गई थी कि निरपराधी दार्शनिक को फांसी लगते देख सके। जेलर आया उसने सूचना दी ‘सुकरात! आपकी अन्तिम घड़ियां अब निकट हैं। मैंने आप जैसा साहसी, भद्र और सत्य निष्ठ बन्दी आज तक नहीं देखा।’ इतना कह कर उस पाषाण हृदय वाले जेलर ने अपनी आंखों पर रुमाल रख लिया। वह अपने आवेग को रोक न सका।
थोड़ी ही देर में एक जल्लाद विष का प्याला लेकर आया। सुकरात ने पूरा प्याला ऐसे पी लिया जैसे कोई मधुर पेय हो। उनके चेहरे पर विषाद की एक भी रेखा न थी। प्याला मेज पर रखते ही आस-पास के सब व्यक्ति रो पड़े। सुकरात ने उन्हें धैर्य बंधाया और वहीं एक किनारे से दूसरे तक वे घूमने लगे ताकि वह विष पूरे शरीर में व्याप्त हो जाये।
शनैः शनैः पैरों की गति बन्द होने लगी। वह लेट गये और स्वयं ही चेहरे को कपड़े से ढ़क लिया। सुकरात ने स्मरण किया कि किसी का कर्ज लेकर तो वह इस दुनिया से नहीं जा रहा है। उसे ध्यान आया और अपने चेहरे से कपड़ा हटाकर कहा ‘क्रीटो। एस क्लिपियस की एक मुर्गी मुझ पर उधार है। वह तुम अवश्य दे देना’ और वह इस संसार से सदैव के लिये विदा हो गया।
ईसा से भी लगभग साढ़े चार सौ वर्ष पूर्व यूनान अनेक छोटे-छोटे राज्यों में विभक्त था और उन राज्यों में से ही एक एथेन्स नामक छोटा सा राज्य था। जिसकी जनसंख्या उस समय लगभग 3.50 लाख थी। पर यह छोटा सा राज्य सारे संसार में ज्ञान की किरणें बिखेरने के लिये प्रसिद्ध था। एथेन्स को ही विश्व में प्रथम गणराज्य बनने का श्रेय प्राप्त हुआ।
सुकरात का जन्म इसी राज्य के एक गरीब कारीगर के घर में हुआ था। बचपन में ही उसने गणित, ज्यामिति तथा ज्योतिष आदि कितने ही विषयों का अध्ययन कर लिया था। युवावस्था में वह सैनिक बना। समर भूमि में उसने एक बार नहीं वरन् तीन बार अपने शौर्य का परिचय दिया।
सहन शीलता तो सुकरात में सीमा से भी अधिक थी। एक बार उन्हें भयंकर दंड में चौबीस घंटे तक नंगे बदन खुले मैदान में बैठा रहना पड़ा। उनके परिवार में एक पुत्र तथा पत्नी का नाम जैनथिपि था। वह बड़ी कर्कशा स्त्री थी। उसे अपने पति की उदार वृत्ति तनिक भी पसन्द न थी। एक बार तो उसने एक गन्ने से सुकरात की इतनी पिटाई की कि उस गन्ने के टुकड़े-टुकड़े हो गये पर वह नाराज होने के स्थान पर प्रसन्न चित्त दिखाई दे रहे थे। गन्ने के अनेक टुकड़ों को देखकर ‘एक से अनेक’ होने के लक्ष्य का चिंतन करने को उन्हें सामग्री मिली।
एक बार तो पत्नी के व्यंग वाणों से बिध कर कहीं दूर नहीं घर के बाहर ही एक पुस्तक लेकर अध्ययन करने बैठ गये। बर्तन साफ करने के बाद एकत्रित हुआ गन्दा पानी जैनथिपि ने उनके सिर पर डाल दिया। वह ऊपर से नीचे तक भीग गये और इतना ही कहा ‘मैं समझता था कि गरजने वाले बादल बरसते नहीं हैं पर आज तो बादलों ने गरजने के साथ-साथ बरसात भी की है।’

इस तरह की पारिवारिक परिस्थितियां होने के बाद भी उनकी सामाजिक गतिविधि में कोई व्यवधान नहीं आया वह निरन्तर अपने सत्य के मार्ग पर बढ़ते ही गये।
एथेन्स के गणतन्त्र बनने से पूर्व 30 स्वेच्छाचारियों ने सुकरात को बहुत परेशान किया था पर सुकरात के मन में उनके प्रति तनिक भी द्वेष न था। वह तो हर बात को गहराई से सोचने विचारने के लिए कहता था।
सुकरात का सारा जीवन कठिनाइयों से लड़ने, विरोधियों से प्रेम पूर्वक सामना करने में बीता फिर भी सत्य के लिए उसने समझौता न किया। झुका नहीं, टूट भले ही गया हो, प्राण भले ही छोड़ दिये हों। पर नियमों, कानूनों का पालन अन्त तक किया और संदेश भी यही दिया।
----***----

भारतीय परंपरा के आधुनिक ऋषि- डॉ. राधाकृष्णन
*******

सन् 1947 में डॉ. राधाकृष्णन ने भगवद्गीता पर एक अद्वितीय टीका लिखी। पुस्तक को प्रेस में देने से पूर्व उन्होंने यह निश्चय किया कि यह ग्रन्थ धर्म, अध्यात्म और राजनीति के संगम व्यक्तित्व वाले महात्मा गांधी को समर्पित की जाय। समर्पण के लिए उन्होंने गांधी जी से अनुमति लेना भी आवश्यक समझा और पुस्तक लेकर पहुंचे उनके पास महात्मा गांधी ने भगवद्गीता पर लिखा गया ग्रन्थ देखे बिना ही कहा—मेरा विश्वास है कि आपने कोई अयुक्त बात नहीं लिखी होगी। लेकिन इसके लिए अनुमति लेने आये हैं तो मैं चाहता हूं कि आप मेरी कुछ जिज्ञासाओं का समाधान करें।
डॉक्टर साहब गांधीजी के मुख से ये वचन सुन कर जरा संकोच में पड़ने लगे। ऐसा देख कर बापू ने कहा—देखिये! आप संकोच मत कीजिए। दर-असल इस समय में अर्जुन की भूमिका में हूं और आप कृष्ण की तरह दिखाई दे रहे हैं। मेरी इन जिज्ञासाओं का समाधान आप ही कर सकते हैं।
किसी तरह डॉक्टर साहब गांधीजी की जिज्ञासाओं का समाधान करने के लिए तैयार हुए। और फिर दोनों में चर्चायें चलीं। डॉक्टर साहब के उत्तरों से गांधी जी संतुष्ट हुए और उन्होंने भगवद्गीता पर लिखा गया ग्रन्थ सहर्ष स्वीकार कर लिया। भगवद्गीता भाष्य से पूर्व भी उनकी अनेकों कृतियां प्रकाशित हो चुकी थीं। उन कृतियों ने केवल भारतीय बौद्धिक प्रतिभावों को ही सन्तुष्ट नहीं किया वरन् विदेशों में भी भारतीय दर्शन का ऐसा डंका बजाया कि विद्वान् और दार्शनिक बुद्धिजीवी सभी हतप्रभ रह गये।
उन्होंने भारतीय विचार भूमि पर खड़े होकर विश्व के सम्मुख भारतीय समतावाद को उद्घाटित किया। इस दृष्टि से उन्होंने न केवल दर्शन को एक नयी दिशा दी वरन् अशान्त विश्व को शान्ति का मार्ग दिखाने का प्रयत्न किया—एक विख्यात पत्रकार द्वारा कहे गये ये शब्द उनके कृतित्व की चिन्मय झांकी प्रस्तुत करते हैं। एक दार्शनिक के रूप में एक अध्यापक के रूप में, एक स्वतन्त्रता सेनानी के रूप में और एक राजनेता के रूप में वे इस महान विभूतियों में सिरमौर कहे जा सकते हैं। स्वामी विवेकानन्द के बाद भारतीय दर्शन की कीर्ति पताका विश्व भर में फहराने वाला कोई व्यक्तित्व खोजा जाय तो अनायास ही दृष्टि डॉक्टर राधाकृष्णन की ओर केन्द्रित हो जाती है।
मद्रास शहर से चालीस मील दूर तिरुत्तरी गांव है। उसी गांव में उनके पूर्वज सर्वपल्लि से चलकर आये थे। चूंकि उनका पेशा पुरोहिताई था, सर्वपल्लि में इस पेशे से ठीक प्रकार निर्वाह नहीं हो पाता था इसलिए उनके पूर्वज आजीविका की खोज में तिरुपति की ओर चल दिये। तिरुपति से कुछ ही दूर इस गांव में आकर वे ठहर गये इसी ब्राह्मण वेश में वीर स्वामी उच्या पुरोहिताई के साथ अध्यापक का कार्य करते थे। डॉ. राधाकृष्णन ने उनके परिवार में पुत्र बनकर 5 सितम्बर 1888 ई. को जन्म लिया।
कहा जा चुका है कि डॉ. राधाकृष्णन के पूर्वज आजीविका की खोज में सर्वपल्लि से चल कर तिरुत्तरी आये थे और वहीं बस गये थे। वहां उन्हें निर्वाहोपयोगी आवश्यक उपार्जन होने लगा। सन्तोषी ब्राह्मण परिवार ने और अधिक की आकांक्षा ले कर दौड़ न लगाई, जो मिला उसी में सन्तोष कर लिया। और इसी कारण उनका परिवार सम्पन्न और धनवान तो नहीं हो सका लेकिन अभावग्रस्त और सर्वथा निर्धन भी नहीं रहा।
बारह वर्ष की आयु तक वे अपने गांव में ही रहे। धर्मशास्त्रों के प्रकाण्ड विद्वान पिता के सान्निध्य में रहकर अक्षर ज्ञान प्राप्त किया तथा शास्त्रों का अध्ययन भी। परिवार ने उन्हें भले ही कोई भौतिक सम्पदा न दी हो, परन्तु धर्म, निष्ठा, जिज्ञासा, ईश्वर अनुरक्ति तथा धर्मानुराग की जो भावनायें विरासत में दीं वे ही उन्हें एक सामान्य बालक से महान् दार्शनिक और आदर्श राष्ट्रपति तक पहुंचा सकीं। वीरस्वामी अपने पुत्र को आवश्यक शास्त्राभ्यास और अक्षर ज्ञान प्राप्त करने के बाद आगे की शिक्षा का प्रबन्ध करने लगे। उन्हीं दिनों श्री वीर स्वामी ईसाई मिशनरियों के संपर्क में आये। मिशनरियों द्वारा चलाई जाने वाली पाठशालाओं और शिक्षालयों में प्रवेश दिलाना उन्होंने उपयुक्त समझा। इसका एक कारण यह भी था कि राधाकृष्णन भारतीय धर्म शास्त्रों का ज्ञान प्राप्त करने के साथ-साथ ईसाई धर्म और पाश्चात्य जीवन दर्शन का परिचय भी प्राप्त कर सकें।
वैल्लौर के वूरहीज कॉलेज में एफ. ए. की शिक्षा प्राप्त कर लेने के बाद वे मद्रास आये और वहां के क्रिश्चियन कॉलेज में भरती रहे। उन दिनों ईसाई शिक्षण संस्थाओं का एक मात्र उद्देश्य था छात्रों के मन में हिन्दू धर्म तथा भारतीय संस्कृति के प्रति घृणा वितृष्णा उपजाना तथा ईसाई धर्म और पाश्चात्य सभ्यता के रंग में रंगना था। राधाकृष्णन जी के सामने भी ऐसी परिस्थितियां आई जब उनकी आस्थाओं पर चोट पहुंचती परन्तु उनका व्यक्तित्व उस पक्की मूर्ति के समान बन गया था जो कितनी ही आंधियां और कितनी ही तूफान आने पर भी निखरती है।
इन परिस्थितियों के साथ डॉक्टर राधाकृष्णन को आर्थिक समस्याओं ने भी परेशान रखा। बाहर का निवास शहर का खर्च और महंगी शिक्षा तथा परिवार की आर्थिक स्थिति में कहीं तालमेल नहीं बैठ रहा था, परन्तु उन्होंने फूंक-फूंक कर कदम रखते हुए शिक्षा और ज्ञान साधना को भी एक पवित्र तपश्चर्या बना लिया। वो अपने से नीची कक्षाओं के छात्रों को ट्यूशन पर पढ़ाते। उन्हीं दिनों मद्रास में स्वामी विवेकानन्द का आगमन हुआ। उनके प्रवचनों ने युवक राधाकृष्णन को बड़ा प्रभावित किया और धर्म के प्रति उनकी निष्ठा जिज्ञासा व विचार पूर्ण हो गये। स्वामी विवेकानन्द के प्रवचनों का प्रभाव स्वीकार करते हुए डॉ. राधाकृष्णन ने कहा है—‘‘उनके अद्भुत साहस और अद्भुत वाग्मिता ने हिंदू धर्म के प्रति मेरे उस अभिभाव को जागृत किया जिस पर ईसाई मिशनरियों द्वारा बार-बार आघात किया जा रहा था।
स्वामी विवेकानन्द से ही प्रभावित हो कर उन्होंने बी. ए. के बाद भी दर्शन शास्त्र ही लिया। एम. ए. में शोध विषय के लिए उन्होंने वेदान्त को चुना और इस विषय पर उच्च कोटि का शोध निबन्ध लिख कर एम. ए. पास किया। जिस समय उन्होंने एम. ए. पास किया तब उनकी आयु मात्र 20 वर्ष की थी। इस निबन्ध को देख कर उनके अध्यापक श्री ए. जी. हाग ने अलग से एक प्रमाण पत्र भी दिया था।
उसी वर्ष सन् 1908 में उनकी नियुक्ति मद्रास प्रेसिडेन्ट कॉलेज में हो गयी। वे तर्कशास्त्र के उपाध्याय (असि. प्रोफेसर) बन कर छात्रों को यह विषय पढ़ाने लगे। पढ़ाने के साथ-साथ पढ़ने का क्रम भी जारी रहा—उन्होंने अपनी एक मंजिल बना ली थी-विश्व में भारतीय तत्वदर्शन का परिचय देना। यह लक्ष्य उन्होंने उसी समय निर्धारित कर लिया था जब वे शैशवा से किशोरावस्था को पार कर ही रहे थे। उस समय क्रिश्चयन मिशन के स्कूल कॉलेजों में हिन्दू धार्मिक धारणाओं तथा आस्थाओं पर आक्षेप तथा कुठाराघात किये जाते। सुनकर डॉक्टर राधाकृष्णन का हृदय दहल उठता था। यथावस्था वे अध्यापकों द्वारा किये गये प्रश्नों के समुचित उत्तर भी देते—उन उत्तरों को सुन कर अध्यापकों के मुंह बन्द हो जाते। परन्तु इससे क्या असर पड़ना था। समूची शिक्षण व्यवस्था ही हिन्दू आस्थाओं की जड़े खोदने के लिए विनिर्मित की गई थी। एक कॉलेज—एक कक्षा से—एक अकेले छात्र का प्रतिकार कोई विशेष प्रभाव उत्पन्न नहीं कर सकता था। लेकिन इस वातावरण ने डॉ. राधाकृष्णन के हृदय में हिन्दू धर्म और भारतीय तत्वदर्शन के प्रति अटूट आस्थाएं तो जागृत कर ही दीं और वे कृत संकल्प हो उठे—उन आस्थाओं को साकार रूप देने के लिए।
मद्रास प्रेसिडेन्टी कॉलेज से डॉ. राधाकृष्णन ने ऐसी व्याख्यान शैली अपनायी कि कक्षाओं में आवारा कहे जाने वाले—प्रायः अनुपस्थित रहने वाले छात्र भी नियत रूप से कक्षाओं में देखे जाने लगे। उनके व्याख्यान प्रभावोत्पादक वाग्धारा में तो बहते ही थे, शब्दों के यथोचित समन्वय श्रोताओं को विषय से सम्बन्धित अनेकानेक जानकारियां देते चलते। यह क्षमता समय, श्रम, और साहस की थी, और इसे अर्जित करने में युवा प्रोफेसर को धैर्य पूर्वक अनवरत अध्यवसाय करना पड़ा होगा।
डॉ. राधाकृष्णन अपनी क्षमताओं के सम्बन्ध में आश्वस्त थे—उनके प्रति आत्मविश्वास भी पर्याप्त अर्जित कर चुके थे। और उन क्षमताओं के विकास पर भी उनका पूरा ध्यान था। क्षमताओं के अर्जन पूर्वक वे अपनी शक्तियों का यथाचेष्टा लाभ अन्य औरों के उठाने देने के लिए भी कम सतर्क नहीं थे। यही कारण है कि उन्होंने अध्ययन के साथ-साथ कार्य भी आरम्भ किया 1918 और 1920 में क्रमशः उनकी दो कृतियां प्रकाशित हुई ‘दि फिलॉसफी ऑफ रवीन्द्रनाथ टैगोर’ तथा ‘दि रीजन ऑफ रिलीजन इन कोरेम्पथेरी फिलॉसफी’। इन पुस्तकों के प्रकाशन ने डॉक्टर राधाकृष्णन की प्रतिभा का परिचय दिया पूर्वी तथा पाश्चात्य दर्शन—दोनों में उनकी गहरी पैठ और गहन अध्ययन का निचोड़ इन पुस्तकों में उद्भूत हुआ। विदेशों में उनकी ये कृतियां काफी पसन्द की गयीं।
1926 ई. में हैदराबाद विश्व विद्यालय द्वारा आयोजित विश्व दर्शन शास्त्र सम्मेलन में उन्हें आमंत्रित किया गया। वहां देश विदेश के कई दार्शनिक उपस्थित थे। डॉ. राधाकृष्णन के व्याख्यानों को सुन कर सब उनका लोहा मान गये। यही कारण था कि उन्हें शिकागो के हसकल कॉलेज में भाषण देने के लिए भी आमंत्रित किया। तब तक उनकी तीन चार कृतियां और प्रकाशित हुईं। इण्डियन फिलॉसफी, तथा ‘दि हिन्दू व्यू आफ लाइफ’ ने तो उन्हें अंतर्राष्ट्रीय स्तर का व्यक्ति बना दिया था। दि हिन्दू व्यू आफ लाइफ 1926 को ऑक्सफोर्ड के मेंचेस्टर कॉलेज में जीवन का हिन्दू दृष्टिकोण विषय पर दिये गये व्याख्यानों के लिए उन्हें विशेष आग्रह पूर्वक निमंत्रित किया था।
धोती और पगड़ी पहनने, अत्यन्त सादा वेश-भूषा और सरल रहन सहन रखने वाले डॉ. राधाकृष्णन जब मेंचेस्टर कॉलेज में व्याख्यान देने जाते तो अनायास ही स्वामी विवेकानन्द की विजय यात्रा का स्मरण हो आता है। यह भी उल्लेखनीय है कि उस जमाने में विदेश जाकर शिक्षा प्राप्त करना बड़े गौरव की बात मानी जाती थी। लेकिन डॉ. राधाकृष्णन को ऐसा अवसर तो नहीं मिला। फिर भी उन्हें विदेशों में जाकर पढ़ाने का ऐसा अवसर प्राप्त हुआ। जिसके लिए वहां के बुद्धि जीवी और प्राध्यापक विद्वान सभी नतमस्तक हो उठे। व्याख्यान माला में उनके व्याख्यानों को सुन कर प्रख्यात पत्रकार डॉ. जेम्स ने अपने पत्र दि हर्बटजर्नल में लिखा था—‘‘भारत से बाहर हमारे विद्यालय में सर्वप्रथम व्याख्यान देकर आपने हमारा गौरव बढ़ाया है।’’

केम्ब्रिज विश्व विद्यालय में भी उनके व्याख्यान हुए। वहां के प्रतिपादनों को सुन कर बुद्धि जीवियों ने एक मत से यह स्वीकार किया था कि—‘‘प्रो. राधाकृष्णन का ज्ञान अत्यन्त गम्भीर और विस्तृत है। भारतीय और पश्चिमी दोनों दर्शनों के वे महा पण्डित हैं। राधाकृष्णन हिन्दू धर्म के सर्व समर्थक प्रसिद्ध विद्वान् हैं। हम लोगों को हिन्दू धर्म के विषय में उनसे ज्यादा अच्छे ढंग से अन्य कोई और नहीं बता सकता। इन्हीं दिनों डॉ. राधाकृष्णन आक्सफोर्ड के मेंचेस्टर कॉलेज में धर्मों के तुलनात्मक अध्ययन का विभागाध्यक्ष बनाने के लिए भी पेशकश की गयी अमेरिका के तथा ब्रिटेन की विभिन्न विश्वविद्यालयों में विभिन्न विषयों पर व्याख्यान देने के साथ डॉ. राधाकृष्णन चर्च और गिरजाघरों में भी बुलाये जाते। वे वहां जाते और धर्म तथा अध्यात्म के गहन आधार भूत तथ्यों का उद्घाटन करते। जर्मनी के कई विश्वविद्यालयों में भी उनकी व्याख्यान मालाएं चलीं। और विदेशों में भारत का एक नया गौरव मण्डित स्वरूप उजागर हुआ।’’

1918 तक वे विभिन्न विश्व विद्यालयों में उच्च पदों पर आसीन रहे। इस बीच उन्हें व्याख्यानों के लिए विदेशों से निमंत्रण मिलते थे। सन् 1913 से 35 तक वे आन्ध्र विश्वविद्यालय के कुलपति रहे। 1931 में ही वे इण्टर नेशनल इण्टैलैचुअ को ऑपरेशन कमेटी अन्तर्राष्ट्रीय बौद्धिक सहयोग समिति के सदस्य बने। यह समिति राष्ट्र संघ ने अंतर्राष्ट्रीय स्तर पर बौद्धिक सहयोग की स्थापना के लिए गठित की थी। इस समिति के सदस्य रहते हुए उनका परिचय कई विदेशी प्रतिभाओं से हुआ। प्रायः सभी लोक उनकी वाग्मिता और सहृदयता से प्रभावित होते थे।
वस्तुतः व्यवहार क्षेत्र में वाक् कौशल का ही प्रभाव नहीं होता वरन् प्रभाव तो उत्पन्न करती हैं व्यक्ति के हृदय में अपने उद्देश्यों के लिए कसक। डॉ. राधाकृष्णन का एक मात्र उद्देश्य था सन्तप्त मानवता को शान्ति की शीतलता प्रदान करना। इन उद्देश्य के लिए उनके हृदय में निरन्तर एक टीस सी उठा करती थी। इस टीस का प्रभाव कहना चाहिए कि लोह हृदय स्टालिन—हजारों खून जिसकी आंखों के सामने हो चुके थे—भी जब डॉ. राधाकृष्णन को रूस के राजदूत के रूप में विदा करने लगे तो उसकी भी आंखें नम उठीं।
वे 1949 से 52 रूस में भारत के राजदूत रहे थे। इससे पूर्व वे बनारस विश्वविद्यालय के मानद कुलपति तथा भारतीय विश्वविद्यालय आयोग के अध्यक्ष पदों को सुशोभित कर चुके थे। पीड़ित मानवता के प्रति वे इतने दुखित थे कि उस भावना ने उन्हें सर्वथा निर्भीक और स्पष्टवादी बना दिया था। यहां तक कि रूस के जनजीवन के सम्बन्ध में कई तथ्य बड़ी निर्भीकता के साथ रखे और अपनी सद्भावनायें भी प्रकट कीं। जिस समय राधाकृष्णन रूस से विदा होने लगे तो स्टालिन से उनकी अन्तिम मुलाकात का जिक्र करते हुए प्रत्यक्ष दर्शियों का कहना है कि स्टालिन की आंखें सूजी हुई और लाल थीं। राधाकृष्णन ने स्टालिन के गालों पर हाथ फेरा और उनकी पीठ को थपथपाया। स्टालिन ने कहा—‘आप पहले व्यक्ति हैं जिसने मुझे मनुष्य समझकर व्यवहार किया आप हम सबको छोड़ कर जा रहे हैं—इसका मुझे भारी दुख है।’’ यह कहते स्टालिन की आंखें सजल हो उठी थीं।
1959 में भारतीय संविधान के अधीन वयस्क मताधिकार के आधार पर पहला आम चुनाव हुआ। इसी वर्ष डॉ. राधाकृष्णन् निर्विरोध उपराष्ट्रपति चुने गये तथा बाबू राजेन्द्र प्रसाद राष्ट्रपति। पांच वर्ष बाद वे पुनः उपराष्ट्रपति चुने गये। 1962 में बाबू राजेन्द्र प्रसाद ने रुग्णावस्था के कारण राष्ट्रपति पद से अवकाश ले लिया—और उनके स्थान पर डॉ. राधाकृष्णन् राष्ट्रपति बने। यद्यपि इससे पूर्व ही वे राष्ट्रपति का सारा काम काज सम्भालने लगे थे। डॉ. राजेन्द्र प्रसाद 1956 में ही भयंकर रूप से बीमार हो गये थे। उनकी अक्षमता की दशा में सारा काम काज डॉ. राधाकृष्णन् ही चलाते, यद्यपि वे रहे पुराने स्थान पर ही।
1962 में राष्ट्रपति होते ही देश पर चीनी आक्रमण हुआ। इस समय डॉ. राधाकृष्णन् को एक अग्नि परीक्षा से गुजरना पड़ा। इस अग्नि परीक्षा से गुजरने के बाद उन्होंने अफगानिस्तान, ईरान, अमेरिका, इंग्लैंड, सोवियत रूस और आयरलैण्ड की यात्रायें की और ये यात्रायें पर्याप्त सफल रहीं। डॉ. राधाकृष्णन् का राष्ट्रपतित्व काल निस्सन्देह रूप से अनेक चुनौतियों से घिरा हुआ था। चीनी आक्रमण, लज्जा-जनक पराजय, जनता पर सरकार का क्षीण होता प्रभाव शासन तंत्र की फूट देश के विभिन्न क्षेत्रों में बढ़ते उत्पात आदि कई समस्यायें खड़ी हुईं लेकिन डॉ. राधाकृष्णन् ने बड़े धैर्य पूर्वक उन समस्याओं से उभरने के भरसक प्रयत्न किये।
1967 में डॉ. राधाकृष्णन् ने पुनः राष्ट्रपति पद के लिए खड़े होने से इन्कार कर दिया। वे भारतीय राजनिति और व्यवस्था से क्षुब्ध हो उठे थे। उनकी यह व्यथा 25 फरवरी 1967 को गणतंत्र दिवस की पूर्व संध्या पर राष्ट्र के नाम संदेश में व्यक्त हुए हैं लेकिन वे फिर भी हताश नहीं हुए। उन्होंने आशा व्यक्त की कि—‘‘वर्तमान संकट का सामना करने के लिए पूर्ण अन्तिम परिवर्तन अनिवार्य है। हमें आवश्यकता है ऐसे नैतिक जागरण की, जिससे अधिक से अधिक लोगों का सहयोग हम प्राप्त कर सकें।
भारतीय राजनीति से संन्यास लेने के बाद वे अपने घर—मद्रास ही रहने लगे। जीवन के अन्तिम दिनों में उनका हृदय देश में घटने वाली घटनाओं के बारे में सुन कर रो उठा था। 17 अप्रैल 1975 को पक्षाघात से उनका देहान्त हो गया। वे भले ही न रहे हों परन्तु मानवता के लिए उनकी सेवायें भारतीय संस्कृति का तुमुल घोष और उनका चिन्तन साहित्य उन्हें अमर बनाये रहने में समर्थ है।
----***----

श्री शंकराचार्य : एक क्रान्तिकारी विचार—मनीषी
*******

आदि गुरु भी शंकराचार्य हिन्दू समाज के महानतम सामाजिक एवं धार्मिक नेता थे, जिनका जन्म आठवीं शताब्दी के अन्तिम चरण में कालड़ी (केरल) में नम्बूद्री ब्राह्मण परिवार में हुआ। उनके पिता का नाम शिव गुरु तथा माता का नाम आर्यम्बा था।
श्री शंकराचार्य अपने जमाने के एक महान् क्रान्तिकारी धार्मिक नेता थे। उन्होंने न केवल एक नयी दर्शनशैली का प्रतिपादन तथा एक नये सिद्धान्त का ही प्रचार किया, अपितु वे वस्तुतः हिन्दुत्व के पुनरुत्थान के लिए अविरल प्रयत्नशील रहे। अपने धार्मिक एवं आध्यात्मिक आन्दोलन को सुदृढ़ आधार प्रदान करने के लिए उन्होंने संन्यासियों की प्राचीन व्यवस्था का दश उप-व्यवस्थाओं में पुनर्गठन किया। इनमें से प्रत्येक का सदस्य एक भिन्न नाम से जाना जाता था। इसलिए इसे दशनामी सम्प्रदाय कहा गया अर्थात् दस नामों वाली व्यवस्था। उन्होंने प्रत्येक व्यवस्था के लिए प्रतिज्ञाएं और नियम निर्धारित कर दिये तथा प्रत्येक के लिए लोक तन्त्रीय प्रशासन की स्थापना की। उन्होंने कुम्भ मेले का भी पुनर्गठन किया, जो प्रति बारह वर्ष में प्रयाग, हरिद्वार, उज्जैन और नासिक में क्रमशः हुआ करता है। उन्होंने भारत में हिन्दू धर्म को संगठित करने के उद्देश्य से उत्तर में बद्रिकाश्रम, पश्चिम में द्वारका, पूर्व में जगन्नाथपुरी तथा दक्षिण में श्रृंगेरी में चार मठों की स्थापना की। प्रत्येक मठ एक शंकराचार्य के आधीन रहता था। इस पद पर आसीन होने वाला व्यक्ति कोई प्रकाण्ड विद्वान होता था और वह संन्यास-धर्म की प्रतिज्ञाओं का कठोरता से पालन करता था तथा अपने गुरु की शिक्षाओं का निष्ठा पूर्वक प्रचार करता था। इन चार प्रमुख स्थलों के अतिरिक्त अन्य केन्द्रों में भी मठ स्थापित किये।
32 वर्ष की अल्प आयु में ही इस महान् गुरु का जीवन समाप्त हो गया। परम्परागत मान्यता के अनुसार यह कहा जाता है कि जब उनका अन्त समय समीप आ गया तो वे हिमालय में केदारनाथ की एक गुफा में प्रविष्ट हो गये और फिर वहां से नहीं लौटे।
धार्मिक पुनरुत्थान के लिए श्री शंकराचार्य की सफल यात्राओं का विस्तृत वर्णन ‘शंकर दिग्विजय’ नामक ग्रन्थ में उपलब्ध होता है। उन्होंने न केवल पूरे भारत में ही धर्म-प्रचार हेतु व्यापक पद यात्रा की, बल्कि बाली, जावा, सुमात्रा, हिन्देशिया, कम्बोडिया आदि सुदूर पूर्व के देशों की भी यात्रा कर हिन्दू धर्म का व्यापक प्रचार किया।
श्री शंकराचार्य के व्यापक समकालीन प्रभाव का प्रमाण कम्बोडिया में मिलता है। कम्बोज के राजा इन्द्र वर्धन ने प्रभात कंडोल में शिव की प्रतिमा स्थापित करते हुए अपने गुरु शिव सोम का वर्णन करते हुए कहा था कि उन्होंने सभी शास्त्रों की शिक्षा आदि गुरु शंकराचार्य से ग्रहण की थी, जिनके चरणों पर विद्वानों के सिर सदा झुक जाते थे। श्री शंकराचार्य ने आर्य धर्म के प्रथम और महानतम महर्षि व्यास द्वारा प्रदीप्त ज्योति का ही प्रसार किया।
श्री शंकराचार्य के मिशन के परिणाम स्वरूप तीन महान, धर्म ग्रन्थ— उपनिषद्, भगवद् गीता और ब्रह्मसूत्र जिन्हें प्रस्थानत्रयी भी कहा जाता है—हमारे अध्यात्मिक जीवन के सजीव स्रोत बन गये। परिणाम स्वरूप भयावह और आडम्बर पूर्ण कर्म काण्डों का स्थान वैराग्य, चित्तशुद्धि और ईश्वर परायण होने की भावना ने लेना शुरू किया।
प्रतिरोध के युग में जब विदेशी शक्तियों ने उत्तर भारत को रौंदना तथा हिंदुत्व का दमन करना प्रारम्भ किया, तो श्री शंकराचार्य के दशनामी सम्प्रदाय ने ही इस गुण्डागर्दी के खिलाफ आन्दोलन का नेतृत्व करते हुए समस्त धार्मिक एवं सांस्कृतिक आक्रमणों का दृढ़ता पूर्वक मुकाबला किया। उस समय संन्यासी धर्म के आध्यात्मिक संरक्षक बने। योगियों ने रहस्यवाद की मशाल को प्रज्ज्वलित किया। नागाओं ने अपने विशिष्ट संन्यास धर्म द्वारा हठयोग को कायम रखा तथा अस्त्रधारी योद्धा-समूह के सदस्यों ने मन्दिरों, मठों, महिलाओं, गायों की रक्षा करते हुए सामाजिक व्यवस्था को सुरक्षित रखा।
19 वीं शताब्दी के प्रारम्भ तक ब्रिटिश शासन ने भारत में दृढ़ता पूर्वक अपने पैर जमा लिये थे। धार्मिक स्वतन्त्रता नये विदेशी शासन का एक मान्य सिद्धान्त था ताकि धर्म की रक्षा के लिए सशस्त्र प्रतिकार की आवश्यकता समाप्त हो जाय। परन्तु इससे एक अन्य खतरा भी भीषण रूप से प्रकट हो गया। अंग्रेजों की छत्र-छाया में ईसाई पादरियों द्वारा धर्म-परिवर्तन की गतिविधियां जोर पकड़ने लगीं तथा भारतीय युवकों में पश्चिमी सभ्यता का अंधानुकरण आरम्भ हो गया। वे भारत के अतीत की महानता को भूल गये तथा कट्टर पन्थी रूढ़िवादियों में इतनी क्षमता शेष नहीं रह गई थी कि वे अपने धर्म एवं संस्कृति पर होने वाले इस आक्रमण की वीरता पूर्वक सामना कर अपने धार्मिक सिद्धान्तों का लोक मंगलकारी भावना से प्रचार कर सकें।
श्री शंकराचार्य के अनुयायियों ने इस नये संकट के लिए स्वयं को तैयार करना शुरू किया। संन्यासियों ने देश का भ्रमण कर रूढ़िवादियों को शिक्षित एवं प्रेरित किया तथा उन्हें अपनी आस्था पुनः जाग्रत करने एवं नई पीढ़ियों को धर्म का अर्थ समझने में समर्थ बनाया। उन्नीसवीं शताब्दी के प्रारम्भिक वर्षों में मथुरा के विरजानन्द नामक एक प्रज्ञा चक्षु संन्यासी के हृदय में धर्म-रक्षा की आग धधक रही थी। गुजरात के उनके नवयुवक शिष्य मूलशंकर ने, जो आगे चलकर आर्य समाज के संस्थापक स्वामी दयानन्द के नाम से प्रसिद्ध हुए, गुरु के नाम से प्रसिद्ध हुए। गुरु के इस अग्निमय उत्साह को ग्रहण कर अपना समस्त जीवन धार्मिक एवं सामाजिक पतन तथा राजनैतिक दासता के विरुद्ध प्रबल विद्रोह संगठित करने में लगा दिया। उनके ध्येय की पूर्ति पहले आर्य समाज के रूप में और फिर उसके प्रभाव से जाग्रत हिन्दुओं की व्यापक भावनाओं के रूप में हुई। पचास वर्ष बाद गांधी जी ने उस कार्यक्रम को पूर्ण किया, जिसकी योजना सर्व प्रथम स्वामी दयानंद ने तैयार की थी।
स्वामी तोतापुरी विरजानंद सरस्वती के एक समकालीन महात्मा थे। उनके शिष्य श्री रामकृष्ण परमहंस ने धर्म के आध्यात्मिक स्वरूप को पुनः स्थापित किया तथा उसकी संकीर्णता का निवारण किया। उनकी प्रेरणा से अनेक धार्मिक, शैक्षणिक और धर्मादा संस्थाएं स्थापित हुईं। उनके धर्म-प्रचारकों में सर्वाधिक ख्याति स्वामी विवेकानंद को प्राप्त हुई। विश्व भ्रमण कर अपनी विद्वता की धाक जमा दी। धर्म का सार्वभौम स्वरूप भी उनके प्रवचनों एवं श्री अरविंद के उपदेशों से पुनः व्यक्त हुआ।
इस प्रकार श्री शंकराचार्य द्वारा स्थापित दशनामी सम्प्रदाय की परम्परा सतत सक्रिय रही।
इस प्रकार श्री शंकराचार्य सर्व काल के एक महान् धार्मिक नेता के रूप में जिये और मरे। वे एक प्रेरित आदर्श संन्यासी, दार्शनिक, धार्मिक सुधारक तथा सामाजिक एवं नैतिक संगठन थे, जिसने सब पर अपने व्यक्तित्व एवं शिक्षाओं की छाप छोड़ी तथा हिंदुत्व को एक नया जीवन और नई दिशा प्रदान की। उन्होंने 32 वर्ष के अपने संक्षिप्त जीवन में एक महानतम मानवीय संगठन निर्मित कर दिया। उन्होंने मानव जाति को शिक्षा दी कि अस्तित्व की अपेक्षा यह है कि मानव भौतिक आवश्यकताओं से ऊपर उठे तथा क्रमिक पग एवं सजग आत्मानुशासन के द्वारा सर्वोच्च तृप्ति अर्थात् जीवन में पूर्ण साक्षात्कार का अनुपम अनुभव प्राप्त करे।
----***----

प्रो. एच. विल्सन : मैक्समूलर जिनके उत्तराधिकारी बने
*******

सन् 1908 में एक अंग्रेज युवक इंग्लैण्ड से भारतीय चिकित्सा सेवा विभाग का अधिकारी बन कर आया। इस अंग्रेज युवक का रसायन शास्त्र तथा रासायनिक परख विज्ञान पर भी अच्छा अधिकार और अनुभव था। इस कारण उसे ईस्ट इण्डिया कम्पनी ने कलकत्ता की टकसाल में एस्से अधिकारी बना दिया। इस पद पर काम कम था और जिम्मेदारियां अधिक। इसलिए अधिकांश समय फालतू ही रहता।
अपने विभाग में अन्य अधिकारियों ने युवक को खाली समय मौज मजे उड़ाने में लगाने की प्रेरणा दी। परन्तु युवक को यह अच्छा नहीं लगा। वह कोई ऐसा काम तलाशने लगा जिसमें खाली समय गुजारा नहीं उपयोग में लाया जा सके। समय ही जीवन है। यह बात अच्छी तरह समझकर उसके उपयोग के अवसर ढूंढ़े जाय तो व्यक्ति शीघ्र ही समय काटने वालों की अपेक्षा कई गुना अधिक प्रगति कर दिखा देता है।
परख—अधिकारी युवक जो बाद में प्रो. एच. एच. विल्सन के नाम से पाश्चात्य देशों तथा भारत में सांस्कृतिक जगत में विख्यात हुए—ने समय की कीमत को ठीक प्रकार से समझा तथा उसका उपयोग इतनी कुशलता के साथ किया कि भारत से विदा होते समय वे वेदों के आद्य आंग्ल अनुवाद के रूप में माने जाने लगे।
एच. विल्सन ने परख-अधिकारी के पद पर रहते हुए शेष समय भारतीय जन जीवन का अध्ययन करने में लगाया। इस देश की सामान्य जनता से लेकर विशिष्ट और विद्वान व्यक्तियों तक में उन्हें कई विशेषतायें दिखाई दी। किसी भी देश और समाज की सभ्यता संस्कृति की परख वहां के सामान्य वर्ग से ही की जा सकती है। विल्सन दे देखा कि यहां का साधारण आदमी अद्भुत परिश्रमी, सन्तोषी, अध्यवसायी, सहृदय तथा शिष्ट विनम्र है। ये जातीय विशेषतायें इस देश की संस्कृति और धर्म की ही देन हो सकती हैं, बाहर से आयातित नहीं। यद्यपि उस समय भी दम्भी, मिथ्याभिमानी और शान शौकत पसन्द करने वाले लोगों की कमी नहीं थी। परंतु विल्सन ने इसका कारण दूसरा ही माना है। अपनी एक पुस्तक में वे इस कारणों का उल्लेख करते हुए कहते हैं—‘जहां कहीं भी मुझे सादगी, सज्जनता और नम्रता का अभाव दीखा वहां के वातावरण का अध्ययन करने पर पता चला कि ये गुण यूरोपियनों के संसर्ग से ही पैदा हुए हैं। अन्यथा भारत की आत्मा तो महान् है।’

भारतीय समाज की इन विशेषताओं का परिचय उन्हें अपनी टकसाल में ही देखने को मिला। वहां के कर्मचारियों को वे भारतीय संस्कृति का प्रेरणा स्रोत मानते हुए लिखते हैं—मैंने जब भी टकसाल के कर्मचारियों मिस्त्रियों तथा श्रमिकों को देखा तो वह प्रायः हंसमुख और कार्यरत ही दीखे। उनके अथक परिश्रम, अनवरत अध्यवसाय और प्रसन्न चेहरों को मैं कभी नहीं भुला सकूंगा। अनुशासित और व्यवस्था प्रेमी हैं। ईमानदार हैं। दूसरे देशों की टकसाल में जिस प्रकार का सुरक्षा, प्रबंध और अपराध निरोधक व्यवस्था की आवश्यकता पड़ती है, वह यहां अनावश्यक समझी गयी है।
यह चित्रण उन्नीसवीं शताब्दी के आरम्भिक दशकों वाले जन समाज का है। जो लोग भारत की चरित्र हीनता, आलस्य और अय्याशी को यहां की संस्कृति की देन मानते हैं, वे भूल करते हैं। वस्तुतः इन दुर्गुणों का आविर्भाव तो शारीरिक, मानसिक और राजनीतिक सर्वांगीण दासता के युग में ही हुआ। उस समय जब का यह चित्र है, ईस्ट इण्डिया कम्पनी का शासन अपने प्रारम्भिक दौर में था।
भारतीय जनता के प्रति इतना प्रशंसा भाव तथा परिष्कृत दृष्टिकोण रखने वाले प्रो. एच. एच. विल्सन का जन्म 26 सितम्बर 1786 ई. को लंदन के एक मध्यमवर्गीय परिवार में हुआ था। सोहो स्कावायर तथा सेंट टामस अस्पताल में उन्होंने शिक्षा तथा चिकित्सा शास्त्र की डिग्री प्राप्त की। विद्यार्थी जीवन में भी वे साथियों की दृष्टि में एक रूखे स्वभाव के किताबी कीड़े माने जाते थे। परंतु विल्सन मनोरंजन के लिए जीवन शक्ति का अपव्यय करने वाली पार्टियों और मौज-मजों से अपना समय बचाकर प्रकृति की गोद में जाते। समय सम्पदा का नाश करने वाला मनोरंजन जहां व्यक्ति की मानसिक शक्तियों को क्षीण और पंगु बनाता है, वहीं स्वस्थ मनोविनोद और प्रकृति प्रेम मस्तिष्क को नयी ताजगी और बुद्धि को शक्ति प्रदान करता है।
भारत आने तक उन्हें यह पता नहीं था कि संस्कृत नाम की कोई भाषा है भी। यहां के जन जीवन को इतना निकट से देखने के बाद उन्हें भारतीय संस्कृति के प्रति जिज्ञासा हुई और वे यहां की संस्कृति के प्रति आकृष्ट हुए। कई भारतीय विद्वानों से उन्होंने सम्पर्क साधा।
आरम्भ में उन्हें बड़ी कठिनाईयों का सामना करना पड़ा। कई वैदिक विद्वान अपने धर्म ग्रन्थों को विदेशी तथा विधर्मियों के हाथ से स्पर्श भी होने देना नहीं चाहते थे। इस सम्बंध में उन लोगों की धारणा थी कि ऐसा होने से धर्मग्रन्थ अपवित्र हो जाते हैं। इस परम्परा का निर्माण धर्मान्ध मुगल बादशाहों से धर्मग्रन्थों की रक्षा के लिए किया गया है। हम तो इस ज्ञान को संसार के कोने-कोने में पहुंचाना चाहते हैं ताकि दुनिया के लोग भारतीय संस्कृति और धर्म की महानता को भली भांति समझ लें। प्रो. विल्सन ने समझाया। विचार और विवेक का वरण करने के लिए सतत् तैयार रहने वाले पण्डितों ने अब विल्सन को सभी प्रकार की सहायता देने का निश्चय किया।
समाज का बहुत बड़ा वर्ग ऐसा है जो किसी समय में बनायी गयी उपयोगी परम्पराओं को, जो अब व्यर्थ सिद्ध हो चुकी हैं, भी पालन करता चलता है। इनमें से कई तो समझदार और विचारशील भी होते हैं परन्तु प्रायः उनका ध्यान परम्परा की उपयोगिता के विषय पर नहीं जाता। कारण वे विचारशील होने से पहले कहीं परम्परावादी होते हैं। उन व्यक्तियों को समझाने का प्रयास किया जाय तो वे आसानी से व्यर्थ परिपाटियों और हानिकारक प्रथाओं का त्याग कर सकते हैं। समाज के बहुत बड़े वर्ग को इस प्रकार रूढिमुक्ति किया जा सकता है।
विद्वानों की सहायता से संस्कृत साहित्य का अध्ययन कर विल्सन भारतीय तत्वज्ञान की दिशा में क्रमशः प्रगति करते गये। हिन्दू धर्म और संस्कृति के अध्ययन हेतु बनायी गयी एशियाटिक सोसायटी के वे सदस्य भी बने। कई वर्षों तक वे इस संस्था के सेक्रेटरी पद पर रहे।
सर्वप्रथम उन्होंने मेघदूत और विष्णुपुराण का अंग्रेजी में अनुवाद किया। संसार संस्कृत साहित्य के रत्नकोषों को देखकर आश्चर्य चकित रह गया। संस्कृत भाषा के अध्ययन को सुलभ बनाने के लिए उन्होंने एक शब्दकोष तैयार किया और संसार की सभी भाषाओं से अधिक इस भाषा को समृद्ध साबित किया।
सन् 1833 में ऑक्सफोर्ड यूनिवर्सिटी में संस्कृत के प्रोफेसर बन कर यहां से वापस चले गये। जाते समय वे अपने साथ वेदों की संहितायें आर्य साहित्य भी लेते गये। उन्होंने सर्व प्रथम ऋग्वेद का अंग्रेजी अनुवाद किया। जो आज भी यूरोप के वेद विद्यार्थियों को पाठ्य ग्रन्थ के रूप में पढ़ाया जाता है। सायण भाष्य पर आधारित उनका अनुदित ऋग्वेद प्रकाशित होने ही यूरोपीय देशों में तहलका मच गया। संसार के लोग आश्चर्य चकित रह गये कि इतना सम्पन्न और समर्थ संस्कृति वाला देश एक व्यापारी कम्पनी का गुलाम कैसे बना हुआ है। प्रो. विल्सन ने भारत का ऐतिहासिक अध्ययन कर उन कारणों को भी उद्घाटित किया।
1860 में जब विल्सन की मृत्यु के कारण ऑक्सफोर्ड के संस्कृत प्रोफेसर का पद रिक्त हुआ तो उनका प्रधान शिष्य और मेधावी अनुयायी होने के कारण ही मैक्समूलर को इस पद पर नियुक्त किया। आंग्ल भाषा में वैदिक साहित्य के अनुवाद का श्रेय भी मैक्समूलर के प्रो. विल्सन के कारण ही प्राप्त है। अवकाश के समय का उपयोग कर संसार को एक महान् संस्कृति के तत्वज्ञान से अवगत करा देने वाले प्रो. विल्सन का भारतीय समाज बारम्बार आभारी है।
----***----

परिश्रम के उपासक और सद्ज्ञान के साधक—इलियट
*******

युवक ने इस वर्ष अन्तिम परीक्षा दी थी और अगले दिनों ही परीक्षा फल घोषित होने वाला था। इसके बाद छात्र जीवन का समापन होने वाला था। मेधावी और कुशाग्र बुद्धि के उस प्रतिभाशाली तरुण छात्र को स्वयं तथा उसके अन्य साथियों मित्रों और परिजनों को भी अच्छे अंकों से उत्तीर्ण होने की पूरी आशा थी और भावी जीवन की रूपरेखा आयोजन बनाने में तल्लीन वह युवक अपने अध्ययन कक्ष में बैठा हुआ स्वाध्याय रत था।
तभी उस युवक के पिता ने कमरे में प्रवेश किया और अपने बेटे को पुस्तकों से चिपका देखकर उनके चेहरे पर अस्पष्ट से भाव उभरे। उसकी अध्ययन शीलता से उन्हें कोई आपत्ति नहीं थी। आपत्ति तो यह थी कि उनका फैले हुए कारोबार में तनिक भी रुचि नहीं लाता था। उन्होंने पुकारा—इलियट।
उस युवक का नाम इलियट ही था। जो आगे चल कर टी. ए. इलियट के नाम से अंग्रेजी भाषा का विख्यात जन कवि बना। इलियट ने पुस्तकों में झुका सिर उठाया और पिता की ओर देखा। देखा जैसे पूछ रहा हो—क्या आदेश है?

‘तुम दिन भर स्टडी में ही घुसे रहते हो’ थोड़ा बहुत अपना कारोबार भी तो देखा करो बेटा आखिर तुम लोगों को ही तो आगे चलकर इसे सम्हालना है।’’ पिता ने कहा।
‘‘मैंने अपने भविष्य के सम्बन्ध में दूसरा ही निर्णय लिया है पिताजी। उद्योग व्यवसाय के क्षेत्र में मेरी तनिक भी रुचि नहीं। मैं जनमानस में आध्यात्मिक आनन्द का प्राण प्रवाहित करना चाहता हूं और इसके लिए मैंने साहित्य साधना का क्षेत्र चुना है’’—इलियट बोले।
‘तो क्या तुम इस उद्योग व्यवसाय में कोई सहयोग नहीं दोगे—पिता ने इस प्रकार कहा जैसे उन्होंने कोई अप्रत्याशित निर्णय सुना हो। इलियट बोले—‘क्षमा करना पिताजी। इसके लिए अन्य भाई काफी सिद्ध होंगे।’

इलियट की दृढ़ घोषणा सुनकर पिता हतप्रभ रह गये। वे अच्छे उद्योगपति थे। लाखों की जायदाद और कारखाने थे। पैसे की कोई कमी नहीं थी उनके पास और आशा थी कि पुत्र पढ़ लिखकर अपनी योग्यता और प्रतिभा का उपयोग उस समृद्धि और सम्पन्नता की अभिवृद्धि में करेंगे। परन्तु इलियट की धारणा सुनकर उनकी आशा धूमिल हो उठी। और वे चिन्तित रहने लगे। कई दिनों तक इस चिन्ता के निवारण का उपाय खोजा। मित्रों और स्वजन बांधवों से चर्चा की तो किसी ने बता दिया कि ऐश और आराम की जिन्दगी जीते जीते इलियट के मन में यह खुराफात पैदा हुई है। इसका एक मात्र उपाय है कि उनका हाथ खर्च बन्द कर दिया जाय और कुछ दिनों तक मिथ्या कठोर रवैया अपनाया जाय।
इस परामर्श पर हर दृष्टिकोण से विचार किया तो उपयुक्त ही लगा और कुछ दिनों बाद उन्होंने अपने पुत्र को फिर बुलाया। वे बोले—‘क्या तुम्हारा यह दृढ़ निश्चय है कि तुम उद्योग कारखानों में कोई सहयोग नहीं दोगे।’

‘इसमें कोई सन्देह नहीं है’—इलियट ने दृढ़ता पूर्वक कहा।
तो हमें भी तुमसे कोई सद्भावना नहीं है। जो पुत्र अपने पिता से सहयोग नहीं करना चाहता उसे अपनी पारिवारिक सम्पदा का उपयोग भी नहीं करना चाहिए—पिता के चेहरे पर कठोरता के भाव उभर आये थे।
‘जी धन्यवाद!’ इलियट ने कहा—‘मैं भी यही सोच रहा था और चंद दिन दिनों में ही मैं आपको यह शुभ सम्वाद देने वाला था कि मुझे एक बैंक में नौकरी मिल गयी है। मेरे प्रयत्न जारी है।
जो अपेक्षा की थी उसके एक दम विपरीत यह जवाब पाकर पिता पर जैसे ढेरों पानी गिर गया। उनके सन्मुख अपने पुत्र के भावी जीवन का एक चित्र खिंच गया जो उनकी दृष्टि से बड़ा ही करुणा पूर्ण था। कभी पैदल न चलने वाला इलियट घर से पैदल कार्यालय तक जा रहा है। विभिन्न प्रकार के पकवानों का भोजन करने वाला लाड़ला बेटा रूखा-सूखा खा रहा है। एक से एक कीमती और राजकुमारों के से कपड़े पहनने वाला इलियट सामान्य वेशभूषा में लंदन की सड़कों पर घूम रहा है। और राजभवन से भी विशाल तथा सभी सुख सुविधा साधनों वाले महलनुमा इमारत में निवास करने वाला बेटा झोंपड़ी सी लगने वाली किसी कोठरी में सो रहा है।
उनकी आंखों में आंसू उमड़ पड़े। इलियट की ओर देखने का साहस नहीं हो रहा था। रुंधे कण्ठ से बोले ‘मेरे बेटे! यह तुम क्या करने जा रहे हो। इतने बड़े सम्पन्न परिवार के होकर तुम्हें नौकरी करना शोभा नहीं देगा।’

इलियट भी समझदार थे। उन्होंने अपने पिता की भावनाओं को समझा और कहा—‘‘मैं जानता हूं पिताजी, आपने पहले जो प्रस्ताव रखा वह आपके हृदय से नहीं आया था और न ही आपका ममतापूर्ण अन्तःकरण ऐसा करने दे सकता था। अपने विचार से मुझे सही मार्ग पर लाने के लिए ही आपने ऐसा कहा होगा।’’

पिता की भावनाओं को उन्होंने समझा तो सही परन्तु अपना निश्चय नहीं बदला। उन्होंने बात को जारी रखते हुए आगे कहा ‘मेरी दृढ़ मान्यता है कि वर्तमान जीवन, जिसमें मैं बिना परिश्रम किये समाज की सम्पदा का उपयोग कर रहा हूं, गर्हित और अवांछनीय है।’

घर के लोग जानते थे कि इलियट अपने निश्चय पर दृढ़ रहने वाला है। इसलिए थोड़े बहुत प्रयत्न करने के बाद ही उन्होंने इस सम्बन्ध में कुछ कहना सुनना बंद कर दिया लेकिन मित्रों ने तो कहना जारी ही रखा। साथी उनसे कहते—कहीं तुम्हारा दिमाग तो खराब नहीं हो गया है। ऐसा काम क्यों करते हो जिससे तुम्हारे खानदान के नाम पर धब्बा लगे।
इलियट जवान देते—जीविका के लिए आत्म निर्भर बनने तथा स्वतन्त्र रूप से काम करने के कारण किसी का नाम नीचा नहीं होता। नाम नीचा होता है खोटे और खराब काम करने से। सो मैंने आज तक न तो कभी किया है और न ही करूंगा। मैं तो सोचता हूं कि परिश्रम से जीविका का उपार्जन कर मैं अपने खानदान का नाम ऊंचा ही कर रहा हूं।’’

‘‘परिश्रम तो तुम अपने पिता के व्यवसाय में लगकर कर सकते थे।’’

‘‘परिश्रम तो वहां भी किया जा सकता था परन्तु मुझे डर था कि मेरा-व्यक्तित्व वहां केवल एकांगी ही रह जाता और पूरी तरह उसी काम में लग जाने के कारण मेरा उद्देश्य पूरा नहीं हो सकता।’’

‘क्या है तुम्हारा जीवन उद्देश्य’

‘‘मेरा उद्देश्य है साहित्य साधना के माध्यम से समाज का बौद्धिक स्तर ऊंचा उठाना। इसके लिए जीविका की दृष्टि से अपने पैरों पर खड़ा होना नितान्त आवश्यक है। परिवार के लोग सुखी और सम्पन्न हैं। उन्हें मेरी सेवाओं की कोई विशेष आवश्यकता नहीं, इसलिए मैंने अपनी सेवायें समाज को समर्पित करने का निश्चय किया है।’’—इलियट के ये उद्गार सुनकर मित्रों ने मुंह पर तो प्रशंसाओं के पुल बांध दिये। परन्तु पीठ पीछे वे मखौल उड़ाते रहे।
अपने मखौल का उन्हें बाद में पता भी चलता और फिर उन्होंने कहना ही बन्द कर दिया। लेकिन मखौल और उपहास से वे निराश नहीं हुए। जिस दिन से उनकी बौद्धिक चेतना का विकास हुआ था, वे यह जानने लगे थे कि अंग्रेजी भाषा काव्य की दृष्टि से निर्जीव, कृत्रिम और पिछड़ी हुई है। उसमें रचे गये काव्य न तो जन सामान्य की समझ में आने जैसे हैं और न काव्य का प्रयोजन-भावनात्मक जागरण कर पाने में समर्थ है अंग्रेजी साहित्य और भी कई दृष्टियों से अपूर्ण था। उसी समय से इन्होंने निश्चय कर लिया और साहित्य सेवा को अपना लक्ष्य चुना।
अपने लक्ष्य की प्राप्ति के लिए उन्होंने आवश्यक समझा था कि मातृ-भाषा का गहन अध्ययन किया जाय। परिवार के लोग उनकी ज्ञान जिज्ञासा के प्रति कोई स्थिर मत नहीं रखते थे। उनकी ओर से इलियट पढ़े या न पढ़े इससे कोई लाभ हानि की परवाह नहीं थीं। क्योंकि पढ़ लिख ले या न पढ़े विद्यमान अटूट सम्पदा उनके सुखमय जीवनयापन के लिए पर्याप्त थी। इसलिए उन्होंने इलियट की आकांक्षाओं में कोई दखलंदाजी नहीं की। औसत स्तर की शिक्षा प्राप्त कर लेने के बाद उन्होंने हार्वर्ड विश्वविद्यालय में प्रवेश लिया और वहां अंग्रेजी के साथ-साथ फ्रेंच भाषा तथा साहित्य का भी अध्ययन किया।
इस भाषा का अध्ययन करते समय उनकी प्रवृत्ति दर्शन शास्त्र की ओर उन्मुख हुई। अध्यात्मवादी जीवन दर्शन अपनाने से मनुष्य का व्यक्तिगत और सामाजिक जीवन सुखी तथा समृद्ध बन सकता है, उन्होंने यह तथ्य अनुभव किया और उन्हें एक मार्ग मिला। लगा बौद्धिक स्तर ऊंचा उठाने के लक्ष्य में उनकी यही आत्मिक अव्यक्त प्रयोजन छुपा है। उन्होंने अनुभव किया कि कानून, दण्ड, भय, प्रलोभन और समाज व्यवस्था का कोई भी उपाय व्यक्ति को इतना नैतिक और सामाजिक नहीं बना सकता जितना की अध्यात्म दर्शन।
ज्यों-ज्यों वे इस विषय का क्रमबद्ध अध्ययन करते गये उनकी अभिरुचि, उत्साह, लगन और आस्था भी उत्तरोत्तर बढ़ती रही। यहां तक कि उन्होंने दर्शन शास्त्र का गहन अध्ययन करने के लिए फ्रांस तक जाने का विचार किया और उसे कार्य रूप भी दिया। फ्रांस में अध्ययन करने के बाद वे पुनः अमेरिका आ गये और फिर वहां से जर्मनी गये। उस समय उनकी आयु उन्तीस-तीस वर्ष की रही होगी। इतनी कम उम्र में दर्शन जैसे गम्भीर विषय की ओर बहुत कम लोग ही आकृष्ट होते देखे गये हैं। जर्मनी में वे उस समय भी उसी मनोयोग से और तल्लीनता पूर्वक दर्शन शास्त्र पढ़ते रहे जबकि प्रथम महायुद्ध चल रहा था।
जर्मनी में अपनी शिक्षा पूरी कर उन्होंने इंग्लैण्ड के ऑक्सफोर्ड विश्वविद्यालय में प्रवेश लिया और वहां की उच्च परीक्षायें पास कीं। इंग्लैण्ड को लौटने के बाद उन्होंने अपने पिता की सम्पत्ति के सहारे नवीन निधि करने की अपेक्षा स्वयं के बल पर उपार्जन करना ही अधिक श्रेष्ठ समझा। इस पर उन्हें मित्रों और परिजनों के व्यंगों का भी शिकार होना पड़ा। वस्तुतः उन्होंने इस सत्य का साक्षात कर लिया था कि मात्र दर्शन शस्त्र के सिद्धान्तों और आदर्शों का अध्ययन भर कर लेने से जीवन में सुख और आनन्द का अवतरण नहीं हो जाता। इस उपलब्धि के लिए तो उन आदर्शों को व्यावहारिक जीवन में उतारना जरूरी है। परिश्रम, आत्म निर्भरता और स्वतंत्र उन्मुक्ति द्वारा प्राप्त सुख से वैभव विलास और आरामतलब परावलम्बन कई गुना बेकार है, निकृष्ट है।
बैंक में नौकरी करते हुए भी उन्होंने उत्कृष्ट साहित्य का अध्ययन, मनन और चिन्तन जारी रखा। धीरे-धीरे उनके पास विचार और भावों का इतना अक्षय कोष भर गया, कि अब उन्हें अभिव्यक्ति देना अनिवार्य रूप से आवश्यक हो गया। अध्यात्म दर्शन में अधिकारिक ज्ञान संचय के बाद उन्होंने कलम उठायी और ऐसी प्राणवान तथा जीवन रचनायें निसृत की लेखनी रूपी निर्झरिणी से कि रसिक पाठकों का हृदय उन भावों से सराबोर हो उठा। उनकी प्रारम्भिक कवितायें भी बड़ी लोकप्रिय हुई। लोगों ने एकमत से यह राय व्यक्त की कि अब तक ऐसी रचनायें नहीं लिखी गयी थीं। वे प्रभावोत्पादक भी होती थीं, क्योंकि उनमें शब्दों की अपेक्षा इलियट का व्यक्तित्व ही अधिक बोलता था।
इंग्लैण्ड की जागरुक जनता ने साहित्य के क्षेत्र में नवोदित कलाकार इलियट की रचनाओं को बड़े ध्यान पूर्वक पढ़ना शुरू किया। बुद्धिजीवियों को उनकी कविताओं में एक नया रस घुला दिखाई दिया। एक नया प्रकाश और एक नयी विचारधारा मिली जो न केवल प्रगतिशील थी बल्कि समय सम्मत और उपयोगी भी थी। उनकी साधना उपलब्धियों ने अंग्रेजी साहित्य के लिए नया प्रवेश द्वार खोल दिया और इलियट की रचनाओं के निष्ठावान अध्येता बनने लगे।
ज्यों-ज्यों उनकी प्रतिभा और क्षमता उजागर होती गयी त्यों-त्यों उनके विचारों की मांग बढ़ने लगी। अब यह आवश्यक हो गया था कि वे अपना पूरा समय काव्य सृजन तथा विचार प्रसार में लगायें इसलिए उन्होंने बैंक की नौकरी छोड़ दी और क्राइटेरियन नामक एक पत्र प्रकाशित करने लगे। इस पत्र में समाज कल्याण तथा व्यक्ति का उत्थान किस प्रकार किया जाय इस सम्बन्ध में ढेरों लेख, कवितायें कहानियां आलोचना तथा समीक्षायें छपती थीं। पूरा पत्र अभिनव जीवन दर्शन की तत्व विवेचना से भरा रहता था।
भौतिकता के घोर युग में भी इलियट ने कविता के माध्यम से अंतर्जगत के अमृत तत्वों की प्रतिष्ठापना की और इस तत्व को उन्होंने जन साधारण के सम्मुख सहज साध्य रूप में रखा, जिससे अंग्रेजी का साहित्य समृद्ध तो हुआ ही एक अनूठी विशेषता से भी संपन्न हुआ। आत्मा-परमात्मा का इतना सुन्दर और अनूठा विवेचन करके उन्होंने साहित्य के माध्यम से तत्कालीन समाज को वह दिशा दी जिसे विश्व साहित्य में स्थान मिला।
उन्होंने साहित्य की अन्य विधाओं को भी छुआ तथा नाटक, निबन्ध और समीक्षा लेखों के रूप में अपने विचार व्यक्त किये। ‘दि वेस्ट लैण्ड, दि फोर क्वाण्टेय फैमिली यूनियर्ट, दि काकटेल, पार्टी, एक कार्सेज, फ्राम दरार मडर इन द कैथेड्रल आदि कृतियां आज भी उतनी ही नयी लगती है जितनी कि उस समय लगती थी।
उन्होंने जहां आत्म चेतना और अभ्यन्तर सौन्दर्य को अभिव्यक्ति दी वहीं नाटकों और कहानियों के माध्यम से मानव हृदय की विकृतियों पर करारी चोट की। नागरिक जीवन की समस्याओं समाज में व्याप्त विकृतियों तथा विडम्बनाओं, आर्थिक और पारिवारिक अस्तव्यस्तताओं के समाधान का मार्ग भी सुझाया। ऐसे विषयों पर तब तक शायद ही किसी ने वैचारिक क्रान्ति का समर्थ मोर्चा तैयार किया हो। इन नये प्रयोगों में उन्हें सफलता भी मिली।
लेकिन यह सफलता हस्तामलकवत् नहीं मिली। इसके लिए उन्हें कठोर संघर्ष करना पड़ा था। उन विकृतियों और विडम्बनाओं के विद्यमान रहने में जिन लोगों का स्वार्थ था वे उनके विरोध में हो गये। निहित स्वार्थों पर—भले ही वे न्यायिक हों या अन्यायपूर्ण आघात होते देख हर कोई आक्रोश में आ जाता है। अन्यायी तथा अनाचारी तो और भी अधिक आक्रोश से भर उठता है क्योंकि इस प्रकार तो उसका अस्तित्व ही खतरे में पड़ जाता है।
फलस्वरूप ऐसे लोगों ने इलियट का विरोध करना आरम्भ कर दिया लेकिन वे समाज के लिए हितकारक सत्यों को आत्मा की गहरायी से व्यक्त करने में पीछे नहीं हटे, डटे ही रहे और इसके लिए उन्हें आजीवन कष्ट उठाने रहना पड़ा। इलियट एक सफल कवि तथा सोद्देश्य साहित्यकार माने जाते हैं। साहित्य के क्षेत्र में उनका विशिष्ट स्थान है इस सम्मानपूर्ण प्रतिष्ठा के मूल में उनकी जीवन साधना छुपी है, जिसके बल पर वे स्वयं को साहित्य जगत का प्रकाश दीप बना सके।
----***----

सुन्दरम् के संत कवि—मलिक मुहम्मद जायसी
*******

एक तो चेचक के दागों से भरा हुआ चेहरा ऊपर से काला रंग और शरीर को मात्र आत्मा का वाहन मानने के कारण उसे सजाने-संवारने के प्रति—आकर्षक बनाने के प्रति उदासीनता—सीधी-साधी आडम्बरहीन वेशभूषा मात्र शरीर के सौन्दर्य को देखने वाले के लिये तो मात्र हंसने की वस्तु थी सो एक राजा इस संत को देखकर हंस पड़ा। संत को राजा की हंसी पर बड़ा आश्चर्य हुआ और उन्होंने पूछा—‘मोहि का हँससि की कोहरे।’ (तुम मुझे देखकर हंसते हो या ईश्वर की बनाई हुई वस्तु पर)

प्रभु प्रेम-रस छक कर पीने वाले इस संत के इन वचनों में जो गूढ़ सत्य छिपा है उसकी प्रतीति यदि प्रत्येक मनुष्य को हो जाय तो फिर क्या कहने उसे यह सम्पूर्ण सृष्टि ही सौन्दर्यमय दिखायी देने लगे। उसे कोई भी वस्तु असुन्दर न लगे। संत के ये वचन सुनकर राजा विचार में पड़ गया। जब इन शब्दों का अर्थ उसे समझ में आया तो वह संत से क्षमा मांगने लगा। पर वे तो मानापमान से ऊपर उठ चुके थे। उन्हें तो बोध भर कराना था राजा को कि ईश्वर की बनाई वस्तु असुन्दर नहीं होती हमारे मन का कलुष, हृदय का अज्ञान ही उसे ऐसा देखता है। ये संत थे मलिक मुहम्मद जायसी जिन्होंने धर्म के बाह्य स्वरूप को त्याग कर उसके गूढ़ तत्व आध्यात्म को अपनाया था और आत्म प्रतीति के द्वारा परमात्म प्रतीति तक पहुंचे थे।
हिन्दू, मुसलमान, सिख, पारसी, ईसाई आदि धर्म सम्प्रदाय की नाके बंदियां हैं। आध्यात्म के मार्ग में ऐसा कुछ नहीं, यहां तो मैं और मेरा ईश्वर बस ये दो ही एक सिक्के के दो पहलू बनकर रहते हैं। व्यक्ति धर्म के क्षेत्र में हिन्दू, मुसलमान, सिख, पारसी, बौद्ध और जैनी हैं पर आध्यात्म के क्षेत्र में तो बस आत्मा है, परमात्मा के विरह में विदग्ध व्याकुल। मलिक मुहम्मद जायसी भी धर्म के ऊपर उठकर आध्यात्म के उस ईश्वरीय साम्राज्य में पहुंच गये थे।
मलिक मुहम्मद जायसी शेरशाह के समकालीन थे। उनके जन्म स्थान और संवत् के बारे में कोई प्रमाण उपलब्ध नहीं है किन्तु इतना तो सुनिश्चित है कि वे शेरशाह के समकालीन है। अनुमानतः उनका जन्म सम्वत् 1557 में गाजीपुर के एक निर्धन मुस्लिम परिवार में हुआ था। जायस (राय बरेली जिले का एक ग्राम) में वे बाद में आकर रहने लगे थे। यही उन्होंने अधिकांश काव्य ग्रन्थ रचे थे।
बचपन में ही इन्हें चेचक निकली थी जिससे उनका चेहरा ही कुरूप नहीं हुआ था अपनी एक आंख भी खो बैठे थे। एक तो निर्धनता उसके ऊपर से कुरूपता इन दोनों के कारण वे मनुष्यों के प्रेम से प्रायः वंचित ही रहे। पर उन्होंने अपनी जिज्ञासा और साधना के बल पर उस प्रेम के दर्शन कर लिये, उसे पा लिया था जिसके बाद कुछ भी पाना शेष नहीं रह जाता।
महात्मा तुलसी और सूर की तरह उन्हें भी बचपन और यौवन काल में बहुत कष्ट सहने पड़े थे। वे किशोर ही थे कि उनके माता पिता का देहान्त हो गया और निराश्रित जायसी को जीविकोपार्जन के लिये एक स्थान से दूसरे स्थान पर भटकना पड़ा। जायसी बहुत जिज्ञासु थे। उनकी यह जिज्ञासा बाहर की ओर नहीं भीतर की ओर थी। उनके सामने मात्र जीविकोपार्जन की समस्या ही नहीं थी, उनके सामने कई गूढ़ प्रश्न भी थे कि मनुष्य खाने, पीने, सोने, बैठने, मौज-मजा करने और बच्चे-बच्ची पैदा करने में ही लगा रहे। क्या यही जीवन का चरम सत्य है? यह सब तो पशु भी कर लेते हैं। सुख-दुख क्या है? क्या मनुष्य इन सबसे ऊपर उठ सकता है? मनुष्य मरता क्यों है? आदि ऐसे कई प्रश्न थे जिनके उत्तर खोजने के लिये वे व्यग्र रहा करते थे।
आजीविका के लिये वे स्थान-स्थान पर भटके। वहीं इन प्रश्नों का उत्तर पाने के लिये भी प्रयास करते रहे। ऐसी बात नहीं कि ये प्रश्न केवल जायसी के मन में ही उठे हों अन्य मनुष्यों के मन में नहीं। ये प्रश्न हर जिज्ञासु व्यक्ति के मन में उठते हैं पर वह उनके उत्तर खोजने का प्रयास नहीं करता। वरन् संसार के क्रिया-कलापों में ही लिप्त होकर रह जाता है। किन्तु इन प्रश्नों के खोजे बिना सम्यक् दृष्टि का विकास हो पाना सम्भव नहीं होता। आहार, निद्रा, भय आदि की सामान्य वृत्तियों से ऊपर उठ पाना सम्भव नहीं होता।
जायसी के समय में आध्यात्म के इन गूढ़ प्रश्नों के उत्तर मात्र सत्संग के द्वारा खोजे जा सकते थे। वे जहां भी गये शारीरिक आवश्यकताओं के लिये तो जीविकोपार्जन करते रहे साथ ही आत्मिक क्षुधा की तृप्ति के लिये सत्संग भी करते रहे। दुराग्रह त्यागकर उन्होंने हिन्दू और मुसलमान दोनों संत, महात्माओं, साधुओं का सत्संग किया। संसार में इतस्ततः बिखरे पड़े ज्ञान को उन्होंने अपनी झोली में समेटा। मुसलमानों का प्रभुत्व उन दिनों बढ़ा हुआ था। राजनैतिक क्षेत्र में वे विजेता थे अतः चाहते थे कि धार्मिक क्षेत्र में भी उनकी जय हो। किसी मुसलमान के लिये हिन्दू ‘काफिर’ और ‘हिन्दू’ के लिए मुसलमान ‘मलेच्छ’ हो सकता था पर जायसी तो इन कृत्रिम दीवारों से मनुष्य को बांटने के पक्ष में नहीं थे। उनके इस विवेक की जितनी सराहना की जाय थोड़ी है। यदि उनकी तरह अपने आपको जानने के लिये धार्मिक संकीर्णताओं से ऊपर उठकर सभी धर्मों का अध्ययन करने की प्रवृत्ति हर मनुष्य में उत्पन्न हो जाती तो धर्म के नाम पर इतनी असहिष्णुता नहीं बर्तती जाती जितनी बरती गयी है, बर्तती जा रही है।
कई मुसलमानों ने उन्हें टोका भी सही ‘‘मियां तुम भी इस्लाम के अनुयायी होकर क्या काफिरों के संतों के द्वार-द्वार भटकते फिरते हो।’’ इस पर जायसी उन्हें कहा करते—‘‘मैं यही तो जान लेना चाहता हूं कि कौन काफिर है और कौन मुसलमान है।’’ उनका मन मस्तिष्क उस सूप की तरह था जो सार-सार को अपने पास रख लेता है और बेकार के कूड़े कर्कट को फेंक देता है। धीरे धीरे सत्संग के द्वारा उनके पास काफी ज्ञान सम्पदा हो गयी वे ज्ञान प्राप्ति तक ही सीमित नहीं रहे। उसके अनन्तर उन्होंने साधना भी आरम्भ की अपने बाह्य स्वरूप को कम महत्व देते हुए उन्होंने अपने को आत्मा मानकर तदनुरूप सोचने, समझने और व्यवहार करने का अभ्यास किया तभी तो वे किसी राजा द्वारा उनकी कुरूपता पर हंस देने के कारण पूछ बैठे थे कि वह किस पर हंस रहा है, उनकी कुरूपता पर या ईश्वर की बनायी हुई वस्तु पर। शरीर की सुन्दरता का स्थायित्व क्या यह तो अस्थायी वस्तु है, जरा मरण और रोगादि के कारण कभी भी उसमें परिवर्तन आ सकता है।
कई लोग अपनी शारीरिक सुन्दरता के अभाव में दुःखी और खिन्न रहा करते हैं। उन्हें जायसी की तरह उस सौन्दर्य का बोध पाना चाहिए जो नश्वर नहीं है, जरा और रोग उन पर प्रभाव नहीं डाल पाते। जायसी अपनी कुरूपता और निर्धनता को लेकर कभी दुःखी नहीं हुए। उन्होंने ईश्वर की उस इच्छा को समझा कि उन्हें क्यों कुरूपता और निर्धनता से विभूषित किया गया है। और उनकी यह निर्धनता और कुरूपता उसके लिये वरदान बन गयी उन्होंने उस सौन्दर्य को पा लिया जो सत्य है।
‘प्राणी ईश्वर का राजकुमार अविनाशी आत्मा है।’ इस सत्य से साक्षात्कार कर लेने और उसे साधना द्वारा परिपुष्ट कर लेने के कारण जायसी के व्यक्तित्व में अलौकिकता आ गयी थी। उनका संत स्वभाव और सब मनुष्यों के प्रति एक-सा प्रेम, तप-त्यागमय जीवन मिलकर उन्हें असाधारण बनाते जा रहे थे। उनके पास लोग अपनी शंकाएं, समस्याएं और कष्ट कठिनाइयां लेकर आने लगे। जायसी उनका मार्गदर्शन करते रहे। सत्य की साधना और इन्द्रिय वासनाओं के आध्यात्मीकरण के कारण उनके वचनों में कुछ ऐसी शक्ति उत्पन्न हो गयी थी कि उनके आशीर्वाद से कई लोगों की कामनाएं पूर्ण होने लगी थीं। वस्तुतः यह उनकी साधना का ही अंश था जिसे वे लोक हित के लिये दिया करते थे। अमेठी के तत्कालीन राजा को उनके आशीर्वाद से पुत्र लाभ हुआ। राजा ने उनका बहुत सम्मान किया और उन्हें अपने यहीं रहने का अनुरोध किया। कुछ दिन तो वे वहां रहे भी सही पर उनके लिये तो सुख सुविधा और कष्ट, कठिनाइयों, राजा और रंक में कोई भेद नहीं था, सो वे अधिक दिनों वहां नहीं रह सके। उनकी मृत्यु अमेठी में ही हुई। अमेठी नरेश ने अपने महल से थोड़ी दूर पर उसकी समाधी बनवायी थी जो आज भी है।
जायसी हिन्दी के प्रसिद्ध संत कवियों में से एक माने जाते हैं। वे कबीर दास जी की तरह खण्डन मण्डन में विश्वास नहीं करते थे वरन् वे समन्वयवादी थे, सभी धर्मों की अच्छाइयों को स्वीकार लेने वाले अतः वे धर्म की अपेक्षा आध्यात्म की ओर ही अधिक झुके। अपने मत का प्रतिपादन करने के लिये उन्होंने खण्डन-मण्डन का सहारा नहीं लेकर लोगों के धार्मिक विश्वास को ठेस लगाये बिना आध्यात्म की सत्यता का प्रतिपादन करने का प्रयास किया।
वे सादगी, सरलता, सज्जनता व निस्पृहता की प्रतिमूर्ति थे। वैसी ही सादगी और सरलता उनके काव्य में भी दिखायी पड़ती है। जन सामान्य में प्रचलित लोक कथाओं के ताने बाने में उन्होंने आत्मा और परमात्मा के सम्बन्धों जैसे गूढ़, रहस्य का निरूपण किया है। ‘पद्मावत’ उनका प्रसिद्ध ग्रंथ है। इसमें लौकिक कहानियों के माध्यम से आध्यात्म की अन्तर्धारा प्रवाहित की है। जायसी स्वयं सुन्दर नहीं थे अतः उन्होंने अपने इष्ट उपास्य को सौन्दर्य के रूप में ही पूजा है। कबीर की तरह इन्होंने परमात्मा को आत्मा का प्रियतमा नहीं प्रियतमा माना है, समग्र सौन्दर्य की मूर्तिमती सत्ता। उसके विछोह में आत्मा को तड़पते हुए दिखाया है पद्मावत में राजा रतन सेन को। जायसी को सूफी संत माना गया है। परमात्मा को प्रियतम भाव से भजने की परम्परा सभी सूफी कवियों में रही है।
वास्तव में जायसी वेदान्त से अत्यधिक प्रभावित थे। किन्तु वेदान्त के गूढ़ ज्ञानतत्व को समझ पाना प्रत्येक साधारण व्यक्ति के लिये कठिन था। वेदान्त जैसा ही दर्शन सूफियों का भी था। ईश्वर के प्रति उनके अत्यन्तिक प्रेम को समझ पाना भी हरेक व्यक्ति के बस की बात नहीं थी। ‘अखरावट’ नामक ग्रन्थ में जायसी ने नागरी वर्ण माला के अनुसार छंद आरम्भ कर एक ओर वेदान्त और दूसरी ओर सूफी सिद्धान्त का वर्णन किया है। जायसी की इस रचना का उद्देश्य निश्चय ही सूफी मत और वेदान्त की समानता दर्शा कर हिन्दू और इस्लाम मत के मध्य समन्वय स्थापित करने का रहा होगा।
जायसी ईश्वर के सुन्दरम् स्वरूप पर रीझे थे। उन्हें सारी सृष्टि में उसी के सौन्दर्य का प्रतिबिम्ब दिखलायी पड़ता था। उसकी शक्ति और प्रभाव से सचराचर जगत ज्योतित् लगता था। उनके इस इष्ट का स्वरूप पद्मावत के इस दोहे में स्पष्ट होता है।
नयन जो देखा कबल भा निरमल नीर शरीर।
हंसत जो देखा हंस भा दसन जोति नगहीर।।
जायसी ने अपनी कविता के लिये अवधि भाषा के प्राकृत स्वरूप को चुना है। उनकी भाषा में जो सरलता सहजता और सौन्दर्य है वह अपने ढंग का अनूठा है। तुलसीदास जी के रामचरित मानस में अवधि का साहित्य स्वरूप देखने को मिलता है। तो जायसी के काव्यों में प्राकृत मधुर। यह जनता के लिये समझना और भी आसान है। उन्होंने दोहा और चौपाई छन्दों का प्रयोग अपने ग्रन्थों में किया है। इस प्रकार से तुलसीदास जी के मार्ग को सरल बना देने का श्रेय पाने के अधिकारी बने हैं।
जायसी का संत और कवि रूप मिल कर हिन्दी साहित्य और भारतीय जन जीवन को जो कुछ दे गया है। वह हमारी अमूल्य निधियों में गिनी जाती है। धर्म के बाह्य स्वरूप को ही महत्ता देने के कारण भिन्न-भिन्न धर्मावलम्बियों के बीच उठ खड़ी हुई असहिष्णुता की दीवारों को गिराने का प्रयास उस समय भी जायसी ने किया जब सत्ता पाकर मुसलमान लोग हिंदुओं पर घोर अत्याचार कर रहे थे। भला इससे बड़ा आशीर्वाद मनुष्य के लिये और क्या होगा और क्या होगी महान कार्यों में प्रवृत्त होने की प्रेरणा?

----***----

मानवतावादी साहित्यकार— पर्लबक
*******

चीन में उस समय कम्युनिष्ट शासन नहीं था। लोक सेवा में लगे हुए एक ईसाई परिवार की किशोरी अपने बापू से चीन की कहानियां बड़े चाव से सुना करती। अकाल, महामारी, बाढ़, और सूखा ग्रस्त किसान परिवार की कहानियां वह बड़े चाव से सुनती। ऐसे ही एक किसान की कहानी उसके मन में घर कर गयी थी। दाई कहानी सुनाते हुए कह रही थी—‘‘चिंग जब बीमार रहने लगा तो उसके पुत्रों ने सोचा जमीन का बंटवारा कर लेना चाहिए और वे किसी प्रश्न पर सहमत न होने के कारण झगड़ने लगे।
एक प्रश्न—किशोरी ने बीच में ही बात काटी—‘‘क्या जमीन का बंटवारा भी होता है?’’

नन्हीं किशोरी की समझ में नहीं आया कि जमीन कैसे बांटी जाती है। जंगल के बेरफलों को सहेलियों में बांटते हुए तो देखा था, पिताजी बच्चों में पैसे भी बांटते हैं, परन्तु जमीन। जमीन कैसे बांटी जाती है?

‘‘हां जमीन बांटी जाती है बेटा’’—धाय मां ने कहा—लोग अपनी सीमा बना लेते हैं और फिर उस पर अपना हक समझ लेते हैं।
‘‘तो क्या हवा और पानी भी लोग बांटते हैं’’—किशोरी ने फिर पूछा। पिताजी तो हमेशा कहते हैं कि धरती, पानी, हवा और नदियां सबके लिये बनाई हैं। वे भगवान की हैं, उनके लिये किसी को लड़ना नहीं चाहिये। फिर ये लोग क्यों झगड़ते हैं?’’

उस समय तो दाई ने किसी तरह बहला दिया परन्तु किशोरी का चिन्तन चलता रहा और बड़ी होने पर उसने एक उपन्यास लिखा। इसी पृष्ठभूमि पर जिसे आगे चलकर अंतर्राष्ट्रीय ख्याति प्राप्त हुई। इस उपन्यास को श्रेष्ठ कृति के रूप में नोबल पुरस्कार प्राप्त हुआ।
उपन्यास का नाम है—‘‘दि गुड अर्थ’’ और उपन्यास कार है पर्लबक। इस उपन्यास में उस किसान की व्यथा और वेदना भरी कहानी है जो यह मानता है कि रुपया पैसा तो लूट लिया जा सकता है परन्तु धरती। धरती को कौन लूटेगा? किसमें सामर्थ्य है जो धरती को लूट सकता है? वह मां है, समृद्धि दात्री है। आगे चलकर उसके ही पुत्र बंटवारे के लिये झगड़ते हैं। जिससे किसान दुःखी होता है। फिर उस पर कई विपत्तियां आती हैं। जिससे वह संघर्ष करता है। इस कहानी को और किसान की व्यथा को पर्लबक ने अपनी सशक्त लेखनी से कागजों पर उतारा है। विश्व की कई भाषाओं में इस पुस्तक का अनुवाद हुआ है।
पर्लबक का जन्म एक ईसाई मिशनरी परिवार में हुआ था। उनकी शिक्षा दीक्षा संयुक्त राज्य अमेरिका में ही हुई परन्तु उनका अधिकांश जीवन एशिया में बीता। उनके व्यक्तित्व में एशियाई—संस्कृति की अमिट छाप दिखाई देती है। पिता उस समय चीन में ईसाई धर्म प्रचारक थे। उन्हें भी अपने परिवार के साथ रहना पड़ा फलतः उन्होंने चीन के जन जीवन को अति निकट से देखा। दूसरे देशों की भी उन्होंने यात्रायें की और सर्वाधिक प्रभावित किया किसी देश ने तो वह था भारत। इसी कारण उनकी अधिकांश रचनाओं में प्राच्य संस्कृति और भारतीय मान्यताओं की अभिव्यंजना हुई।
पीड़ित मानवता की पीड़ा को अपनी सजीव लेखनी से लिखकर समाज के सामने रखने की उनमें अद्भुत क्षमता थी। अपने जीवन के अन्तिम दिनों में भी कोरिया युद्ध के तथ्यों पर आधारित उपन्यास और पुस्तकें लिखती रही।
उनके माता-पिता को बड़ी आशा थी बचपन में कि पर्लबक आगे चलकर ईसाई धर्म की प्रचारिका बनेगी। जिस रूप में वे अपनी बेटी को देखना चाहते थे वह तो पूरी नहीं हो सकी। परन्तु सच्चे धर्म का—ईसाई धर्म के मूल सिद्धान्तों का—मानवता, प्रेम और करुणा के आदर्शों की पर्लबक ने अपने जीवन और साहित्य के माध्यम से जो प्रतिष्ठापना की उसे देखकर लगता है कि उन्होंने अपने माता-पिता की आशाओं को बड़ी कुशलता से पूरा किया। कुछ वर्षों तक उन्होंने अपने माता-पिता की इच्छा के अनुरूप मिशनरी कार्य किया भी सही और युवावस्था में एक धर्म प्रचारक जॉन वक से शादी भी कर ली।
बचपन में सुनी कहानियां। तत्कालीन सामाजिक एवं राजनैतिक परिस्थितियां और घटनाओं ने पर्लबक के भावुक अन्तःकरण को बेहद प्रभावित किया और उनका साहित्यकार जाग उठा। सन् 1934 में वे अमेरिका लौट आईं और स्वतन्त्र रूप से पत्रकारिता का व्यवसाय अपने लिए चुन लिया।
इसके पूर्व सन् 1932 में भारत भी आ चुकी थीं। यहां के ग्रामीण जीवन ने उन्हें बड़ा प्रभावित किया। यहां के ग्रामीण अंचलों की प्रशंसा उन्होंने पहले सुन रखी थी। इस कारण उन्होंने महानगरों की अपेक्षा भारत की आत्मा—गांवों को निकट से जानने और देखने की इच्छा हुई। एशिया के ही एक देश के पत्रकार रिचार्ड वाग्स ने उनका परिचय विशाल भारत के सम्पादक पं. बनारसी दास चतुर्वेदी से कराया। चतुर्वेदी जी ने गांवों में जाने और घूमने ठहरने आदि की व्यवस्था कर दी। यहां के भोले भाले गांव वासियों की सादगी, सरलता और पवित्र जीवन ने उन्हें अपना बना लिया। भारत यात्रा के संस्मरणों में उन्होंने एक स्थान पर कहा भी है कि भारत में आकर मुझे ऐसा लगा जैसे मैं अपने ही घर में आ गयी हूं यहां के जनजीवन और नागरिकों के रहन-सहन की सरलता ने मुझे यह प्रतीत कराया कि धर्म और अध्यात्म को इन लोगों ने अपने जीवन में पूरी तरह उतारा है।
लम्बे और विशाल अध्ययन तथा चिन्तन-मनन ने उनके साहित्य को दिशा दी। यद्यपि साहित्यकार की कल्पना बड़ी ऊंची-उड़ानें भरती हैं और इस उड़ाने से उसकी रचनाएं यथार्थ से बहुत दूर जाकर केवल स्वप्निल दुनिया ही बसा पाती हैं। यथार्थ और कल्पना में भटक कर साहित्यकार एक भूल भुलैया में फंस जाता है। जिसके कारण वह अपने वास्तविक उद्देश्य और साहित्य की सार्थकता से दूर जा गिरता है। कल्पनाओं के साथ-साथ यथार्थ को भी दृष्टिगत रख कर पर्लबक उस भटकन से अपने आप को बचा ले गयी। उन्होंने समाज का, दुखी पीड़ितों का जो सजीव चित्रण किया साथ ही उनके समाधान भी सुझाये उनके कारण वे सार्थक और मूल्यवान साहित्य की स्रष्टा बन गयी।
इतने अमूल्य और विशिष्ट साहित्य का सृजन ही पर्याप्त नहीं होता। जन-जन तक उसे पहुंचाना भी आवश्यक है। इसके लिये उन्होंने अपनी पुस्तकों के सस्ते संस्करण तैयार कराये तथा गरीब से गरीब घर में उन ग्रन्थों को पहुंचाया। पर्लबक ने एक स्थान पर लिखा है—‘‘मैं अपनी पुस्तकों के सस्ते संस्करण प्रकाशित होते देखकर बड़ी प्रसन्न हूं। क्योंकि मैं सोचती हूं इससे सभी लोग उन्हें पढ़ सकते हैं। निश्चय ही पुस्तक हर व्यक्ति की पहुंच के अन्दर होनी चाहिये। अन्यथा उत्कृष्ट साहित्य भी महंगा होने के कारण पुस्तकालयों की शोभा बढ़ाने वाला बन जाता है।
अमेरिका में रहकर उन्होंने रंग भेद नीति से लेकर पूंजीवादी शोषण तथा सामाजिक अत्याचार जैसी परम्पराओं का विरोध किया। इस समस्याओं का समाधान उन्होंने केवल मानवतावादी जीवन मूल्यों में देखा। प्रेम, सहानुभूति, सौहार्द, सहिष्णुता, और आपसी भाईचारे का शाश्वत संदेश उनकी रचनाओं में मुखरित हुआ है।
विश्व-संस्कृति और विश्व एकता में पूर्व और पश्चिम का विभाजन बड़ा घातक है। पर्लबक ने सबसे पहले इस ओर ध्यान दिया तथा सारे संसार के देश वासियों से इस बात का अनुरोध किया कि वे बातचीत और व्यवहार में धरती का पूर्व तथा पश्चिम के नाम से विभाजन न करें। उनकी हार्दिक इच्छा थी कि पूर्व और पश्चिम के मध्य स्वस्थ एकता स्थापित हो। इसके लिए वे प्रयत्नशील भी रही। इनका विचार था कि जब तक संसार में इस प्रकार की एकता स्थापित नहीं हो जाती विश्वशान्ति एक दिशा स्वप्न मात्र ही बन कर रहेगी।
उन्होंने 50 से भी अधिक पुस्तकें लिखी। पिछले दिनों उनका अधिकांश समय पेन्सिलवेनिया स्थित फॉर्म पर व्यतीत होता था। यहीं वे साहित्य सेवा करती थीं। 6 मार्च 1973 को 80 वर्ष की अवस्था में वे परलोक गामी हो गयीं। उनके निधन से विश्व साहित्य के अपूर्णनीय क्षति हुई परन्तु उनके प्रतिष्ठापित मूल्यों और आदर्शों से नयी पीढ़ी का साहित्यकार सदियों तक प्रेरणा लेता रहेगा।
----***----

व्यक्तित्व की छाप छोड़ने वाले—महेन्द्र जी
*******

हिन्दी साहित्य के जाने माने हास्य कवि गोपालप्रसाद व्यास ने अपनी श्रद्धांजलि अर्पित करते हुए लिखा है—‘‘कुश्ती कसरत करना, सुबह शाम नियम से ठंडाई छानना, चौपड़—शतरंज खेलना, कवित्त लिखना-पढ़ना यही मेरे प्रिय व्यसन थे। हाथ खर्च चलाने के लिए कम्पोजीटरी सीख ली थी, प्रूफ आदि भी देख लेता था।..............आज सोचता हूं गुरुवर डा. सत्येन्द्र ने मुझे महेन्द्र जी तक न पहुंचा दिया होता और उन्होंने भी मुझे अपने अनुज की तरह न अपनाया होता तो मैं आज कहां होता?’’

महेन्द्र जी का व्यक्तित्व सचमुच ऐसा ही वट-विटप था जिसकी छांह में कितने ही क्लांत पथिकों ने विश्राम लिया था, कितने ही साहित्यिक और साहित्येत्तर शुक-पिकों ने कल कूजन किया था। वह विटप जब धराशायी हुआ तो जाने कितने ही लोगों के मर्म-स्थल से ऐसी आह ऐसी भावांजलियां निकली होंगी जैसी पद्म श्री गोपाल प्रसाद व्यास के हृदय से निकली है। यह आहत कर देने वाली वेदना और बांह पकड़ कर प्रगति, परमार्थ पथ पर खींच लेने वाली प्रेरणा जो व्यक्ति जितने अधिक मनुष्यों के साथ जोड़ सका उतना ही उसका जीवन सफल सार्थक होता है। नहीं तो बड़े बूढ़ों के शब्दों में जगत में की गयी भलाई के अतिरिक्त साथ कुछ नहीं जाता’ की यह बात जानते हुए भी व्यक्ति खाली हाथ जाने को विवश होता है। इस दृष्टि से महेन्द्र जी का जीवन निश्चय ही सार्थक था—सफल था।
आगरा के पुराने मोहल्ले मानपाड़ा के जर्जर घर में जन्मा यह बालक माता-पिता का स्नेह-दुलार अधिक नहीं पा सका। पालन पोषण किया सहृदय नाना जी ने। थोड़ी बहुत लिखाई पढ़ाई हुई कि नानाजी की सुखद छाया भी सिर से उठ गयी। संघर्ष और जीवन की साधना शुरू हुई। अपने पुरुषार्थ के बल पर एक एक कदम आगे बढ़ता हुआ यही व्यक्ति शहर की तंग गली के उस जीर्ण घर से चलकर सिविल लाइन्स के सुन्दर से आवास में प्रतिष्ठित हो गया। यह मानवीय महत्वाकांक्षाओं और कर्मण्यता का प्रेरक उदाहरण है। ज्ञान की जो सम्पदा जन-जीवन में यत्र-तत्र बिखरी पड़ी थी उसे बड़ी तत्परता से बटोरा-सहेजा और उस पर कृपण बनकर बैठा ही नहीं उसे जीवन में उतारा भी सही।
प्रेस के एक सामान्य कर्मचारी से प्रगति करते हुए प्रसिद्ध पत्रकार, प्रकाशक, हिन्दी सेवी, राष्ट्र सेवी और नगर के सम्मानित नागरिक बन जाने वाले महेन्द्र जी ने अपने मन को कभी छोटा नहीं समझा, अपने व्यक्तित्व के पात्र को कभी छोटा नहीं पड़ने दिया। धन, सम्पदा, यश, मान सब कुछ आया पर वह सब अपने और अपने परिवार के पालन पोषण, की वृद्धि तक ही सीमित नहीं रहा वह दूसरों को आगे बढ़ाने, राष्ट्र व समाज का हित करने में भी नियोजित हुआ। परिवार का पालन पोषण तो सभी करते हैं अपने व्यापार व्यवसाय को सभी बढ़ाते-पनपते हैं, यह कोई बड़ी बात नहीं। मनुष्य को जो सामर्थ्य मिली है वह इतना भर करने तक की ही नहीं है। अपने काम के साथ-साथ समाज और राष्ट्र की सेवा को शुद्धाचरण के साथ जोड़कर चलना और अपना कर दिखाना ही सच्चे मानव की कसौटी है जिसमें बिरले ही खरे उतरते हैं। महेन्द्र जी उन बिरले व्यक्तियों में से एक थे।
वे मानते थे कि महत्वाकांक्षा बुरी नहीं है किन्तु उनके साथ अपना ही हित जोड़े रखना बुरा है। सच पूछा जाय तो वे परहित के लिए ही महत्वाकांक्षाएं उपजाया करते थे और यही उनकी सफलता का कारण भी था। लोग समझते थे उनके पास प्रकाशन संस्थान, प्रेस, पत्र, व्यक्तित्व, परिचय क्षेत्र सब कुछ है किन्तु जो अन्तरंग थे वे लोग ही जानते थे कि उनसे उनका परमार्थ यज्ञ पूरा नहीं होता था। उन्होंने अपनी स्थाई आय का स्रोत बीमा कम्पनी की एजेंटशिप व स्वदेशी एडवरटाइजिंग एजेंसी को बना रखा था। इनकी आय से वे अपने सामाजिक दायित्व निपटाते थे। कई साहित्यकारों व निर्धन छात्रों की उन्होंने एक तरह से स्थायी मासिक सहायता की राशि बांध रखी थी।
कई व्यक्ति उन्हें अपना निर्माता मानते हैं। उन्होंने अपने व्यक्तित्व को भी कुछ इस प्रकार का विकसित किया था कि व्यक्ति उनसे बहुत कुछ सीख सकता था। साहित्यकार, पत्रकार, साहित्य, व्यवसायी, प्रकाशक, सम्पादक समाज सेवी स्वतन्त्रता संग्राम के सैनिक, आगरा नगर के निर्माता, स्वदेशी वस्तुओं के प्रचारक आदि कितने ही रूपों में उन्हें दुनिया जानती मानती थी। मित्र बनाने की कला में भी प्रवीण थे। बड़े-बड़े नेताओं साहित्यकारों से लेकर छोटे-छोटे कर्मचारी तक उनके मित्र थे।
उनकी लम्बी चौड़ी काया और उस पर कोकटी खादी का सादा परिधान उनकी सादगी गाम्भीर्य विद्वता का परिचायक था। भाषा, साहित्य संस्कृति और राष्ट्र इन चारों की सेवा करके वे स्वयं ही धन्य नहीं हुए वरन् उन्होंने कितने ही लोगों को इन पुण्य कार्यों में लगाया भी सही। उनका कार्य वह था जब हिन्दी का रिक्त कोष भरा जा रहा था, साहित्यकार गढ़े जा रहे थे, भारत पराधीन था स्वाधीन होने के लिए पुरजोर प्रयास चल रहे थे, प्रकाशन व्यवसाय और पत्र कारिता उन दिनों घाटे का सौदा बनी हुई थी यदि निष्पक्ष और सदाचरण के साथ देखा जाय तो, भारतीय जीवन दर्शन व संस्कृति पाश्चात्य चकाचौंध के आगे फीकी सी दीख रही थी। ऐसे समय में स्वयं सेवकों और साहित्य सेवियों की कमी को पूरा करने का सामयिक दायित्व उन्होंने बखूबी निभाया। साहित्य प्रकाशन और पत्रकारिता समाज सेवा व राष्ट्रीय आन्दोलन को प्रबल बनाती हुई भी परिवार का ही नहीं भावनात्मक परिवार की आर्थिक गाड़ी को खींच सकती है इस सत्य को उन्होंने व्यवहार में लाकर बताया। घाटे के डर से जो पुण्य कार्यों को हाथ नहीं लेना चाहते उनको महेन्द्र जी का यह उदाहरण सम्बल देने को पर्याप्त है।
वे आगरा की नागरी प्रचारिणी सभा के निर्माता थे। आगरा से सत्याग्रह कार्यक्रम, ‘‘दैनिक हिन्दुस्तान समाचार’’ ‘‘सैनिक-सिंहनाद’’ ‘‘आगरा-पंच’’ और ‘‘साहित्य-संदेश’’ आदि पत्रों का प्रकाशन, सम्पादन उन्हीं ने किया था। साहित्य प्रेस, साहित्य रत्न भण्डार, साहित्य कुंज आदि के संस्थापक संचालक और आगरा मण्डल के स्वतन्त्रता सेनानी के रूप में उन्हें जाना गया।
वे ‘‘सैनिक’’ के दैनिक व साप्ताहिक संस्करणों के सम्पादक, प्रबन्ध सम्पादक भी रहे थे। ‘‘सैनिक’’ के सम्पादन प्रकाशन तक ही नहीं वे सचमुच के सैनिक बन कर सत्याग्रह संग्राम में लड़े भी थे। जब भी सैनिक प्रेस पर ताला डाला जाता महेन्द्र जी का काम बढ़ जाता था। सरकार के लाख प्रयासों के बाद भी सैनिक या अन्य नामों से आंदोलन को गतिशील बनाने वाले पत्र निकलते ही रहते थे। यह महेन्द्र जी का चातुर्य ही था। उन्होंने कई भूमिगत प्रेसों से ‘‘सैनिक’’ ‘‘आगरा सत्याग्रह समाचार’’ ‘‘दैनिक हिन्दुस्तान समाचार’’ नामक पत्र प्रकाशित किये। देश भक्तों के रक्त में उबाल लाने के लिये इन समाचार पत्रों का प्रकाशन आवश्यक ही नहीं अनिवार्य सा था।
एक बार घर की तलाशी हुई तो वहां कुछ ऐसी सामग्री मिली जो उनके राष्ट्रीय आंदोलन कर्ता और राज द्रोह की पुष्टि करती थी। अतः उन्हें छह महीने कारावास और ढाई सौ रुपये का अर्थ दण्ड भी भोगना पड़ा। उसके बाद तो उनका एक पांव जेल में ही रहने लगा। कभी वे तो कभी उनकी सहधर्मिणी श्रीमती अंगूरी देवी जेल में होती। कभी-कभी तो दोनों ही परिवार और व्यवसाय को, बच्चों और परिजनों के हाथ छोड़कर जेल में होते।
आदर्श को व्यवहारिक बनाने में भी उनका अपना एक ही उदाहरण है। वे अपने पास आने वाले सैकड़ों समाचार पत्रों को नागरी प्रचारिणी सभा के वाचनालय में पाठकों के पढ़ने के लिए भेज देते थे। इससे सभा को प्रतिमाह कितने ही रुपयों की बचत हो जाती थी। अपने पुस्तक विक्रय केन्द्र ‘‘साहित्य रत्न भण्डार’’ पर भी उन्होंने ऐसी ही व्यवस्था साहित्यकारों के लिए बना रखी थी। उन्हें नयी-नयी पुस्तकें यों ही पढ़ने को मिल जाती थीं। उनका यह ‘‘साहित्य-रत्न भण्डार’’ सचमुच में अपना नाम को सार्थक करता था। यह साहित्यकारों की मिलन स्थली बन गया था।
यों सब कामों में वे आगे रहे और सफल हुए पर दूसरों को पीछे धकेल कर स्वयं आगे आने और निंदा स्तुति व प्रचार पटुता की तथाकथित राजनीति से वे दूर ही रहे। यदि इसे असफलता मानी जाय तो वे बस यही असफल रहे कि शुद्धाचरण छोड़ न सके।
----***----

*समाप्त*

